
Enekuri, Ondiz, Udondo 
eta Urdulizen izango 
dira festak aste-akabu 
honetan; ekitaldi ugari 
prest dauzkate. ▸5, 6 eta 8

Sopelak Euskal Jaia 
ospatuko du irailaren 
10ean eta 11n; azokak, 
dantzak, musika eta 
sariketak egongo dira. ▸7

Berangoztarrek adin 
guztietarako ikastaro 
ugari izango dituzte 
aukeran, 2016-2017 
ikasturterako. ▸8

Beldur Barik lehiaketari 
hasiera emateko ekimena 
egingo dute irailaren 9an, 
barikuan, Berangoko 
skate-pistan.  ▸10

Argazkiek gordetako denbora

Countrybasque taldeak 
kalean dauka lehenengo 
diskoa; ez du k0ntzerturik 
emateko asmorik . 15

67. zenbakia
2016ko 
irailaren 8tik 
irailaren 14ra arte

Chantal Reyes Calabia kazetari algortarra graduatu 
berri da. Espainiako kirol-egunkari nagusiak aztertu 
ditu Gradu Amaierako Lanean 24 urteko gazteak, 
emakumeen kirola zelan lantzen duten ikertzeko.

«Kirol-prentsan 
hizkera sexista 
sarri darabilte»

«Emakumearen kirolaren presen-
tzia eta tratamendua espainiar kirol 
prentsa idatzian» da Reyesek EHUn 
egin duen lanaren izenburua. Azal-

du duenez, kirol-prentsan emaku-
mezko kirolarien gaineko albiste-ko-
purua %6,6koa da eta, gehienetan, 
albiste laburrak baino ez dira.  ▸16

info +: 3. orrialdea 

URIBE KOSTAKO UDA

ARGAZKI-
LEHIAKETA
Azken egunak!

Getxophoto jaialdiak hogei  
erakusketa eta hainbat jarduera  
eskainiko ditu, urriaren 2ra arte. ▸11 

Juan Luis Olaranek Lemoizen 
historia barnebildu du Lemoizko 
kontakizunak. Iraganari begirada bat 
liburuan.     9



Herriak
Getxo

Herri-gasolindegien amaiera heldu da Getxora. Izan ere, 
gasolina-hornitzeko kontzesioak amaitzear daude udalerrian. Lehenengoa 
Algortako Etorbidekoari heldu zaio; 50 urtez jarduteko baimena agortzean, 
uztailaren 30ean hustu zituen hornigailuak. Negurikoari, ostera, 2019an hel-
duko zaio txanda, martxan ipini zutenetik mendeurrena bete ostean. 

Izena eman daiteke daborduko 
Emakume Etorkinen Topaketaren 
2016-2017ko programan. Ekimen 
horren helburuak honako hauek 

dira: emakume etorkinak lagundu eta 
horientzako elkartasun-gunea eskaini; 
gaur egun dauden eskubide eta balia-
bideen berri eman; osasun fisikoa zein 
emozionala hobetzeko eta norberaren 
zainketarako heziketa eskaini. Batzen 
dituzten gaien inguruan berba egite-
ko leku bat eskaintzen zaie emakume 
etorkinei topaketa horietan; hartu di-
tuen hirian euren helburu eta amets 
berriak eraikitzeko moduen gainean 
jarduteko, zailtasunez, zalantzez, he-
rriminaz, poztasunaz...

Saioak urrian hasi eta urtarrilera 
arte egingo dira, bi zapatuetan behin, 
17:00etatik 20:00etara, Algortako Ema-
kumeentzako Jabekuntza Eskolan 
(Martikoena kalea, 16). Saio guztietan, 
migrazioak dakartzan erronkak pertso-
nalki eta profesionalki bizi izan dituz-
ten bideratzaileak egongo dira. Izen-e-
matea Udalaren webgunearen bitartez 
egin daiteke, baita helbide elektroni-
koz ere (mujeresmigradas@getxo.eus), 
edo 696 627 958 telefono zenbakira dei-
tuz (astelehenetik barikura, 16:00etatik 
20:00etara). Haurtzaindegi-zerbitzua 

egongo da gura izanez gero, baina ho-
rretarako aldez aurretik eskatu beha-
rra dago.

Jabekuntza Eskolako ikastaroak 
Emakume etorkinen inguruko topa-
ketaz gainera, urtero legez, Getxoko 
Emakumeentzako Jabekuntza Esko-
lak hainbat ikastaro antolatu ditu ha-
siko den ikasturte honetarako. Esko-
lak hainbat ildotan banatuta egongo 
dira, eta horietako bakoitzak ikastaro 
bat edo gehiago edukiko ditu. Hala, il-
doak hurrengoak dira: Komunikazioa, 
Emakumeen Nortasuna eta subjekti-
botasuna, Elkartasuna eta elkartrukea 
munduko emakumeekin, Feminismoa, 
Osasuna eta Kultura birdefinitzen. 
Ikastaroen prezioa 5 eta 20 euro artekoa 
izango da, eta parte hartu ahal izateko, 
aldez aurretik izena ematea beharrez-
koa da. Hala, aurretiko izen-ematea 
irailaren 14tik 20ra bitartean egingo da; 
hilaren 26an onartutakoen zerrenda 
argitara eman eta matrikula irailaren 
27tik urriaren 4ra bitartean egin behar 
izango da. Parte-hartzaileek, gehienez, 
3 ikastarotan parte hartu ahal izango 
dute. Aurretik izena emateko eta ma-
trikula egiteko lekua Jabekuntza Esko-
la bera izango da, astelehen, martitzen 
eta barikuetan, 08:00etatik 13:00etara; 
edo eguazten eta eguenetan, 15:00eta-
tik 20:00etara. 

info+: www.getxo.eus/eu/inmigracion
www.getxo.net/eu/igualdad 

harremanetarako: berdintasuna@getxo.eus

Emakume Etorkinen 
Topaketa, abian
Emakumeentzako 
Jabekuntza Eskolak ere 
prest dauzka ikasturte 
berrirako ikastaroak.



info+: www.hiruka.eus
e-maila: hirukakoop@hiruka.eus

© EGOITZ SIERRA

Azkenengo egunak... Irailaren 15era arte! 
Uribe Kostako uda argazki-lehiaketa antolatu 
du bigarrenez HIRUKAk; Nekatur, Karape Grill 
eta Trokaren laguntzagaz. Irailaren 15era arte igo 
ditzakezue irudiak (horizontalean), hiruka.eus 
webgunera. Saridunak herri-bozketaz aukeratuko dira.

Parte-hartzaileak
Uribe Kostan jaio edo bizi diren 18 urtetik gorako 
herritarrak.

Noiz eta zelan aurkeztu
Irailaren 15a izango da azken eguna.   
www.hiruka.eus webgunearen bidez. 

Herri-bozketa
Irailaren 19tik urriaren 2ra, webgunearen bitartez. Urriaren 
13an jakinaraziko dira saridunak.

SARIAK
Irabazlearentzat: 

Bi pertsonentzako gau biko egonaldi bat NEKATUR 
Nekazal Turismo elkarteko ostatuetan, logela edo 
apartamentuetan. Egonaldia asteburuan zein aste 

barruan izan daiteke (behe denboraldian).

Bigarrenarentzat: 
Bi pertsonentzako bazkaria edo afaria  

Getxoko KARAPE GRILL Jatetxean.

Hirugarrenarentzat: 
Bi pertsonentzako aisialdi esperientzia  

Troka Abenturaren ekimenez.

Zelan eta non igaroko duzu uda? Konta egiguzu irudien bitartez!

URIBE KOSTAKO UDAKO
II. ARGAZKI LEHIAKETA

Getxo

Urriaren 3an hasiko da Ge-
txoKLab prestakuntza-pro-
grama praktikoa; Getxolan 
Getxoko Udaleko Ekonomia 

Sustapenerako Zerbitzuak antolatzen 
duen egitasmoa Juan Bautista Zaba-
la Fundazioak finantzatzen du, eta 
otsailera arte garatuko da, Getxoko El-
kartegian. Getxon erroldatutako adi-
nez nagusiak direnei zuzenduta dago 
deialdia; antolatzaileek gogoratu dute-
nez, topaketetan parte hartzeko izen-e-
matea irailaren 19ra arte luzatu dute.

Hainbat motatako ekintzak eskai-
niko dituzte: sustapenerako gaitasu-
nak eta trebetasunak hobetzeko pres-

takuntza praktikotik hasi eta ideia 
berritzaileak sortzeko talde-dinami-
ketaraino. Horrez gainera, banakako 
aholkularitza ere emango dute esparru 
estrategikoetako adituek, negozio-ere-
dua eta ideiak definitzeko. Saioak as-
tean hirutan izango dira, astelehen, 

eguazten eta barikuetan, 10:00etatik 
14:00etara, eta derrigorrezkoa izango 
da guztietara joatea. Programaren ba-
rruan ekintza osagarriak ere egongo 
dira, horietan parte hartzea boronda-
tezkoa izango da. 

info+: www.getxo.eus / 944 660 140

GetxoKLab programa
Egitasmoan parte hartu 
ahal izateko, aldez aurretik 
izena ematea beharrezkoa 
da; irailaren 19ra arte 
luzatu dute epea.

Prestakuntza-programa Getxo Elkartegian egingo dute. 

Laster hasiko den denboraldirako 
kirol-ikastaroetan izena emateko 

epea zabaldu du Getxo Kirolak udal 
erakundeak. Denboraldia urrian hasi-
ko da, eta eskariak irailaren 12ra arte 
aurkez daitezke Fadura eta Gobela 
kiroldegietako bulegoetan, baita Ge-
txo Kirolak-en webgunean ere, norta-
sun-agiri elektronikoa edo pasahitza 
erabilita; gakoa ez dutenek bulegoan 
eskatu beharko dute. Hilaren 14an, 
eguaztenean, jakinaraziko dituzte zoz-
keta guztien emaitzak, eta lekuak au-
tomatikoki banatuko dituzte. 

Guztira, 5.525 leku daude; horie-
tatik, 950 aurreko denboraldian ikas-
kuntza-zikloko ikastaroetan parte har-
tu zutenentzat izango dira, eta jende 
berriarentzat, gainerakoak. Jardue-
ra-eskaintzari dagokionez, 25 moda-
litate eta ia 360 ikastaro eskainiko 
dituzte. Aipagarria da euskaraz eman-
go diren ikastaroen eskaintza handi-
tu egingo dela denboraldi honetan, 
umeentzat zein helduentzat. Bizi eta 
Txantxangorria ikurrak dituzten ikas-
taroak euskaraz izango dira nagusiki 
eta hizkuntza menperatzen ez dute-
nei arreta berezia eskainiko zaie. Hala, 
umeentzako ikastaroen %70k Bizi iku-
rra izango du; helduen kasuan, ikasta-
roen %20k izango du, yoga, tenis, ige-
riketa eta padel modalitateetan. 

info+: www.getxo.eus/eu/getxo-kirolak

Getxo Kirolak-en 
ikastaroetarako 
izen-ematea, zabalik

GetxOnegin pintxo-lehiaketan 
parte hartzeko izen-emate epea 
zabalik egongo da hilaren 23ra 

arte. Lehiaketaren VII. edizioa azaroa-
ren 5, 6, 12 eta 13an egingo da (zapatue-
tan eta domeketan), goizez eta eguer-
diez, eta epaimahaiak aintzat hartuko 
ditu: pintxoaren zaporea, originaltasu-
na eta euskararen erabilera. Hala ere, 
hiru aipamen berezi egingo dira: eus-
kararen erabilerari, barrarik onenari 
eta pintxo tradizional (oraingo hone-
tan patata tortilla) onenari. 

Parte hartuko duen taberna edo 
jatetxe bakoitzak pintxo bakarra aur-
keztu ahal izango du lehiaketara. Pin-
txoen izenek euskaraz egon beharko 

dute eta 1 euroko salneurria izango 
dute. Getxoko edozein ostalaritza-le-
kuk eman dezake izena, doan. 

info+: www.getxo.eus
harremanetarako: 944 700 743 / 638 188 486

getxonegin@gmail.com

Pintxorik onena aukeratzeko 
norgehiagoka martxan da!

Ez dakit zein telebista saio-
tik atera den hitz bihurtu-
tako onomatopeia, baina 
ahoa betetzen duen horie-

takoa da. Ondo islatzen du aurre-
tik espero barik jasotzen duzun 
kolpe mingarri horrek egindako 
soinu hipotetikoa: ZASKA! Eus-
karaz, SAST! Konspirazio teorien 
garaiotan, herrian detektibe ibil-
tzea gustuko dugunak bagaude; 
baina gurean, misteriorako au-
kera gutxi utzi ohi dute… 

Bazen behin, Getxoko landa 
gunean, Andra Marin, 8.000 ne-
gozio eraiki nahi zituen Errege 
maltzurra. Herri xeheak gogor 
borrokatu behar izan zuen ho-
rren asmo ilunen kontra; zorio-
nez, Krisilatis izeneko dragoiaren 
laguntza izan zuten herritarrek. 
Horrela, Erregearen asmo ilunak 
gelditzea lortu zuten. Gelditzea? 
Beste monarka batek hartu zuen 
koroa orduan; honek lau haizee-
tara iragarri zuen ez zuela au-
rrekoaren asmoekin jarraituko. 
Bere asmoa herritarrekin batera 
lan egitea zela eta ez dirua pila-
tzea eta bla-bla-bla… Urteak zo-
riontsu joan ziren Getxoko kon-
derrian. Baina, handik gutxira, 
mugimendu arraroak hasi ziren. 
Inorentzat eginda ez zegoen me-
tro geltokia, bat-batean agertu 
zen «aisialdi» gune erraldoia Az-
korrin… eta orain TOSUko lan-
dan, Andra Marin, aparkaleku 
erraldoia egin nahi dute! Monar-
karen ahotan hori guzti hori bere 
agintaritza ahalmenetik kanpo, 
herriaren onerako etab. egingo 
da, zelan bestela. ZASKA herriari! 

Inozentzia Olentzero Bilbao 
La Viejan gaupasaz aurkitzean 
galdu nuen eta «kasualitatea» 
ez da nire hiztegian ageri. Beraz, 
badaezpada, Tosu inguruan, 
lastargiak edo antortxak eskuan 
daudenak diotenari adi ibili! Ez 
utzi zure Herria salgai jartzen, 
herri xehearentzat ez baita ira-
bazirik egongo. Eta hau hola ez 
bazan… sar dadila kalabazan 
eta presoak aska ditzatela Txiki 
Otaegiko plazan! 

Disimuluan... 
zaska herri 
xeheari, sast!

MAITAnE 
nEREKAn UMARAn 
Ezertan aditua, askotan aritua

Pentsalekutik

Erandio

Athletic Goitiko Taldeak antolatuta, 
domeka honetan, irailak 11, Neka-

zaritza Ekologikoaren Azoka izango 
da Astrabuduan, goizeko 10:00etatik 
15:00etara. Bertako Jose Andres Men-
diguren plazan egingo dute azokaren 
17. edizioa. Interesdunek erruz topa-
tuko dituzte barazki, lore, landare, 
txakolin, gazta eta abarren erakus-
keta- zein salmenta-postuak. Azokak 
Erandioko Udalaren eta BBK finan-
tza-erakundearen babesa dauka. Era 
berean, Jaurlaritzaren nekazaritza-, 
abeltzaintza- eta arrantza-azoken zir-
kuituaren barruan dago. 

Azoka ekologikoa 
egingo dute domekan 
Astrabuduan

Erandio-Altzagako Jubilatu Elkartea 
Jose Luis Goioaga kaleko 22. ata-

riko egoitza erabiltzen hasi zen pasa 
den eguenean, irailak 1. Elkarteko ar-
duradunek gogorarazi dutenez, lokal 
hori Erandioko Udalari utzi zion BBK 
finantza-erakundeak, «Altzagako adi-
nekook hainbat jarduera antolatzeko 
gunea eduki dezagun». Gaur egun, el-
karteak 354 bazkide ditu. Sozietateak 
iragarri duenez, urritik aurrera «hain-
bat ekintza» antolatuko dituzte: «dena 
berria da, eta, hortaz, proiektua aurre-
ra ateratzen saiatuko gara denon ar-
tean». Bazkideek gehien eskatutakoak 
izan dira honako hauek: gimnasia, 
memoriarentzako tailerra, barretera-
pia eta kultur txangoak. 

Erandio-Altzagako 
Jubilatu Elkarteak 
ikasturtea abiatu du

Irailaren hasieragaz batera, ondo pa-
satzeko eta trebatzeko hamaika pro-

posamen egin die udalerriko gazteei 
Erandioko Gazteria Sailak. Besteak 
beste, lana bilatzen laguntzeko Eran-
dio Work On programan zortzi ikasta-
ro eta tailer emango dituzte, tartean 
daude aisialdiko begirale izateko 320 
orduko ikastaroa edo lehenengo so-
rospenen ikastaroa. Daborduko, dene-
tan izena eman daiteke. Beste jardue-
ra batzuk honakoak dira: motibazioa 
lantzekoa, curriculuma eta video-cu-
rriculuma osatzen ikastekoak, lan-el-
karrizketa prestatzeko, lana topatzeko 
sare sozialen erabilpena, elikagaiak 
manipulatzeko, sorkuntza-paketeak, 
funkya, pilates, zumba, eta abar. 
info+: gazteria@erandioko-udala.net / 946 025 891

Gazteek hamaika 
ikastaro dute aukeran, 
Gabonetara arte

Datorren astelehenean, hilak 12, 
irekiko da Erandioko Emakumeen 

Elkarteak antolatutako hamaika ikas-
tarotan izena emateko epea. Emaku-
meentzat zein gizonentzat izango dira 
tailer eta ikastaro denak. Jarduera so-
ziokulturalak ardatz hartuta, Eran-
dioko Emakumeen Elkarteak ikastaro 
sorta zabala prestatu du datorren ikas-
turterako, urriaren 3tik aurrera. Kirol-
jarduerak gustuko dituenak hainbat 
aukera izango ditu: pilates, iaz estrei-
natutako aeroboxa (aerobic eta kick-
boxing arteko nahasketa), zumba eta 
mantentzeko gimnasia, eta abar. Dan-
tza eta musikan interesa duenak ere 
topa dezake zer egin: abesbatza, se-
villanak (hasierako ikastaroa zein ho-
betzekoa) eta areto-dantzak, besteak 
beste. Horiez gainera, tailerren eskain-
tza zabala dago: eskulanak, margoa, 
grafologia, etxeko lanak, irakurketa 
adierazkorra eta jantzigintza. Gainera, 
aurten puntu eta kakorratz-lanak ere 
izango dira. 

info+: mujereserandio@hotmail.com

Altzagako emakume- 
elkarteak prest dauzka 
ikastaro berriak

Erandioko Udalbatzak onartu 
egin du Gobernu-taldeak Azpie-
gitura foru enpresagaz sinatu-

tako hitzarmena. Horren arabera, Al-
tzagako kiroldegiaren ondoko 20.000 
metro koadroko berdegunea eman-
go dio Erandioko Udalak Azpiegitu-
rari. Tartangako lursail horretan, 400 
etxebizitza egingo ditu sozietateak, 
BOE eta tasatutakoen artean. Modu 
berean, enpresa publikoak bere gain 
hartuko du Altzagako hainbat etxe-
ren eraispena. Etxebizitza horiek Aba-
roa enpresa pribatuak eraiki zituen eta 
hustu egin behar izan zituzten, arraka-
la arriskutsuengatik, orain dela 9 urte.

Hitzarmena berrestearen alde egin 
zuten EAJk, PSE-EEk eta PPk; kontra, 
EH Bildu eta Rafa Vaquero agertu zi-
ren. Ganemos Erandio taldea, ordea, 
abstenitu zen, abuztuaren 5eko ez ohi-
ko udal batzarrean.

Bozketa uztailaren 28an egitekoa 
zen, ohiko udalbatzarrean, baina uz-
tailaren 22an auzokide batek aur-
keztutako helegiteak gaia atzeratzea 

eragin zuen. Egoitz Bilbao Hirigintza 
zinegotzi jeltzalea, haserre agertu zen 
horregatik, eta EH Bilduri leporatu 
zion hitzarmena gelditzeko ahalegin 
hura «epea amaitu baino hamar minu-
tu lehenago» aurkeztu izana. Gainera, 
Bilbaok EH Bilduren zerrendetan joan 
zen auzokide horren izen-abizenak 
eman zizkion prentsari. Azkenik, koa-
lizioari leporatu zion Abaroak sortuta-
ko arazoa konpontzeko «prozesuan ez 
laguntzea». Hitzarmenaren aurkako 
helegitea aurkeztea aztertzen dabiltza 
EH Bilduren abokatuak. 

Azpiegiturarekiko hitzarmena 
berretsi egin du Udalbatzak

Tartangako lursaila.

Ohiko legez, iraileko bigarren 
aste-akabuan jaiak izan-
go dira Enekurin, barikuan 
hasi eta domekara arte. Tra-

dizioak agindutakoari jarraituz, txu-
pinak abiatuko ditu festak barikuan, 
19:00etan; ondoren, jolasak izango 
dira neska-mutilentzat. Horren albotik, 
herri-parrillada eta disko-festa izango 
dira, azken hori Xaiborrek girotua.

Zapatuan ere izango da zer ospatu. 
Goizeko 10:00etan ohiko herri-ibilal-
dia egingo dute, auzotik zehar. Ordu 
bat beranduago, umeentzako puzga-
rriak zabalduko dituzte, egun osorako. 
Eguerdian, hasiera emango diote pae-
lla-txapelketari. Arrastian ere, goza-
tzeko aukera izango da Udal Euskara 
Zerbitzuak 18:00etarako antolatutako 
Olgetan Solas familiarteko jolasetan 

edo partxis- eta mus-txapelketetan. 
Eguna sardina-janaz eta River taldea-
ren dantzaldiagaz amaituko dute.

Domekan, gaztetxoek euren trebe-
tasuna erakutsi beharko dute, tortilla-
txapelketan, 11:00etan. Auzoko hilda-
koen aldeko meza 13:00etan izango 

da, Erandioko musika-bandak ema-
naldia eman aurretik. 15:00etan hasi-
ko da herri-bazkaria; txartelak salgai 
egongo dira txosnan eta Serapio taber-
nan, zapatura arte. Bazkaldu ostean 
Kidam magoa, haurrentzako jolasak 
eta txokolate-jana izango dira. 

Barikuan hasiko dira 
Enekuri auzoko jaiak
Abuztuaren amaieran, 
Altzagako festei eman 
zitzaien bukaera. Orain, 
Enekuriko auzoko jaiek 
hartuko diete lekukoa.

Xaiborren disko-festa 21:30ean hasiko da, barikuan. © XAIBOR

Abuztuaren 9an zabaldu zuten uda-
letxeko biribilgunetik Sarriena-

ko biribilgunera doan errepide zatia; 
hau da, Irlandesas ikastetxerako eta 
EHUren Leioako campuserako igoera. 
Denera, 250 metro luze dauzka bide 
berriak; horrez gainera, tranbiaren 
plataforma jartzeko zatia, bidegorria, 
espaloiak eta 28 aparkaleku gehiago 
daude. Aldaketa berri horregaz, Ele-
xalde etorbideko aparkalekuak 188 

dira orain, udal arduradunek nabar-
mendu dutenez. Larrakoetxen, Landa-
barri errekaren alde bietan dauden au-
zoak lotzen dituen errepide zatia ere 
egun berean zabaldu zuten; San Bar-
tolome-Artatza eta Artatzagane-Sa-
rriena-Aldekoena lotzen ditu. Orain, 
Sektorearen Hitzarmen Batzarrak San 
Bartolome inguruko urbanizazio la-
nak amaitu eta erreka gainetik pasa-
tuko den zubia egin beharko ditu. 

Leioa

Errepide bana zabaldu dute 
Leioandin eta Larrakoetxen

Ondiz auzoko jaien akabuko 
egunakaz bat egingo dute 
Udondoko festek: barikuan, 
irailak 9, Gure Ohiturak dan-

tza-taldearen emanaldiagaz eta txo-
kolate-janaz hasiko dituzte ospakizu-
nak. Gauean, ostera, Gaupasa taldeak 
alaituko du mozorro-gaua; gero, Kur-
loi Ezkertiarraren Esnea DJak jarraitu-
ko du musika eskaintzen. Zapatuan, 
Tolentinoko San Nikolasen egunean 
amaituko dira jaiak Udondon. Besteak 
beste, azken egun horretan bertsola-
riak, ikurriñaren igoera auzoko nagu-
siakaz, urrezko aizkolarien liga, antzi-
nako auto eta motorren erakusketa eta 
Luhartz taldearen erromeria izango 
dira. Paella-lehiaketaren zortzigarren 
edizioa ere egingo dute egun berean. 

Ondiz auzoari dagokionez, gaur, 
eguena, Andra Mari eguna ospatuko 
dute; eta barikuan, Andra Maritxu. 
Jaien errepikapena domeka honetan, 
irailak 11, egingo dute; besteak beste, 
Bizkaitar Erako Bakailao Txapelketa, 
Leioako Musika Bandaren emanaldia, 
igel-toka zein kuartan sariketak eta 
erromeria egongo dira. 

Ondiz eta Udondoko 
jaiak, aste-akabuan

Paella-lehiaketa egin ohi dute Udondoko jaietan. © KULTUR LEIOA Abuztuaren 23an Bizkaiko Foru 
Aldundiak onartutako dekre-
tuak idi-probetan abereek jasa-

ten duten zigorra areagotu egiten due-
la uste du Animaliekiko Tratu Txarren 
Kontrako Leioako Taldeak. Abereen 
aldekoek aitortu dute arau berriek 
neurri zorrotzagoak ezartzen dituzte-
la idien dopatzea ekiditeko. Gogoratu 
dutenez, 2014an idi bi hil ziren Eran-
diogoikoako jaietan. Dekretu berria-
ren arabera, proba bakoitzean albai-
tari bat egongo da animalien egoera 
aztertzeko eta epailearen aholkulari 

izateko. Hala ere, tratu txarren kontra-
koen berbetan, 2008ko foru-dekretuak 
ez bezala, orain onartutako legeak ez 
du esaten idiak xaxatzeko erabiltzen 
diren akuiluen puntek kamutsak izan 
behar dutenik; «orain arte erakustal-
dietan debekatuta zegoen metalezko 
punta erabiltzea», gaineratu dutenez.

Animaliari ematen zaion zigo-
rra gehiegizkoa ote den erabakitzeko 
ahalmena Euskadiko Herri Kirol Fe-
derakundeak izendatutako epaileek 
daukate oraindino. «Nahiz eta akui-
luak metalezko punta ez izan, ohikoa 
da idiei debekatutako aldeetan zizta-
dak ematea, Santimamin gertatu zen 
moduan; edo animaliei jipoi galantak 
ematea, Leioako San Bartolomen ger-
tatu bezala. Epaileek ez zuten inolako 
neurririk hartu orgariak zigortzeko», 
adierazi dute abereen aldekoek; ho-
rren bideoak dauzkate. 

Idi-proben kontrakoek 
foru-legea kritikatu dute
Ondizko idi-proben 
kontra, bariku honetan, 
irailak 9, kontzentrazioa 
egingo dute Boulevarden; 
19:00etan batuko dira.

Ondizko jaiak
Irailak 8, eguena
13:00 Nagusientzako luncha.

Irailak 9, barikua
19:00 Idi-probak.

Irailak 11, domeka
08:00 Bizkaitar Erako Bakailao Txapelketa. 
Lursailen zozketa.
13:00 Leioako Musika Banda.
14:30 Bakailao-kazolen aurkezpena.

16:00 Igel-toka eta kuartan txapelketak.
18:00 Bakailao-txapelketaren 
sari-banaketa. Erromeria.

Udondoko jaiak
Irailak 9, barikua
20:30 Mozorro-gaua, Gaupasa taldeagaz.
23:00 Kurloi Ezkertiarraren Esnea DJa.

Irailak 10, zapatua
09:00 XIV. Arrantza Txapelketa.
09:30 VIII. Paella Lehiaketaren hasiera.
11:00 Antzinako ibilgailuak ikusgai.
20:00 Dantzaldia Luhartz taldeagaz.

info+: www.kulturleioa.com

Irailaren 20ra arte, aurrematriku-
la-epea zabalik egongo da Mastitxu 
Udal Euskaltegian. Aurrekoetan le-

gez, aukera zabala ipini dute euskara 
ikasi gura dutenentzat. Batetik, bakoi-
tzaren denbora librearen eta euskara 
mailaren arabera, maila desberdine-
tako moduluak eta ordutegi malguak 
eskaintzen ditu Leioako euskaltegi pu-
blikoak. Aurten, gainera, Pinueta eta 
San Bartolome auzoetako bizilagunek 
gertuago izango dituzte euskara-ge-
lak; izan ere, Gaztelubide txokoan eta 
San Bartolomeko kulturgunean tal-
deak osatzeko aukera egongo da, udal 
iturrien arabera.

«Bestalde, merkataritzan lan egi-
ten dutenek eta ume txikien gurasoek 

ere ordutegi bereziak behar izaten di-
tuztela jakin badaki euskaltegiak», 
adierazi dute bertoko arduradunek. 
Horrenbestez, euren ordutegiari ego-
kitutako taldeak ere osatuko dituzte.

Horrez gainera, euskara ikasteko 
hainbat diru-laguntza daude. Hala 
ere, horiek jaso gura dituzten ikasleek 
betebehar batzuk edukiko dituzte: 
euskara-eskolen %85era joan behar-
ko dute gutxienez, besteak beste. Argi-
bide gehiago gura dituztenek honako 
bide hauek erabil ditzakete: 944 640 
002 telefono zenbakira deituz, eta eus-
kaltegi@leioa.net edo mastizuzen@
leioa.net helbide elektronikoetara 
mezu bidaliz. 

info+: www.euskaltegileioa.com

Mastitxu udal euskaltegian 
izena emateko aukera, zabalik

Sopela

Aste-akabu honetan izango da 
Sopelako Euskal Jaia. Egun 
bi bakarrik badira ere, hain-

bat ekitaldi antolatu dituzte irailaren 
10erako eta 11rako: nekazaritza- eta ar-
tisautza-azokak, besteak beste. Baina 
badago besterik, zapatu goizean, pa-
la-txapelketaren finala jokatuko dute 
frontoian; eta iluntzean, Keltik diskoa 
aurkeztuko du Xabi Aburruzaga triki-
tilariak. Domekan, ostera, sukalki-txa-
pelketa eta txirrindularitza-eskolen 
arteko topaketak egingo dituzte. Ho-
rrez gainera, arrastian, Txirri, Mirri eta 
Txiribiton Junior pailazoen Erromirria 
ikuskizuna edukiko dute txikienek. 
Ekitaldi gehienak udaletxeko plazan 
izango dira, doan. 

Aste-akabu honetan ospatuko 
dute ohiko Euskal Jaia

Gidabaimena euskaraz ateratzea-
gatik ematen dituzten diru-lagun-

tzen gainean eztabaida egon zen uz-
taileko osoko bilkuran. Orain arte zati 
bitan banatuta egon da: 150 euro, az-
terketa teorikoa euskaraz eginez gero; 
eta gehienez 50 euro lehenengo eskola 
praktikorako, azterketa praktikoa eus-
karaz eginez gero. EH Bilduk salatuta-
koaren arabera, Udal Gobernuak (EAJ 
eta PSE-EE) diru-laguntzak moldatu 
ditu. Batetik, azterketa praktikoari da-
gokion zatia kendu egin du, aztertzaile 
euskaldun faltagatik egin ezin dela ar-
gudiatuz. Bestalde, azterketa teorikoa-
ren diru-laguntza 150 eurotik 100era 
murriztu du. EAJ, Denok Batera eta PSE 
taldeek babestu zuten aldaketa. 

Udalak 2016/2017 ikasturterako 
prestatutako ikastaroetan izena 

emateko epea zabaldu du dagoeneko. 
Hurrenez hurren, argazkigintza (oina-
rrizkoa eta aurreratua), Photoshop-a, 
tangoa, antzerkia (euskaraz), margo-
gintza (umeentzat) eta euskal dantzak 
(helduentzat) edukiko dituzte aukeran 
sopeloztarrek. Hala, irailaren 23ra arte 
egongo da ikastaroetan izena emate-
ko aukera; interesa daukaten guztiek 
udaletxera, Larrabasterrako Sopelarin 
udal bulegora edo Kurtzio kultur etxe-
ra jo beharko dute. Ludotekan izena 
emateko epea, ordea, atzo, eguaztena 
(irailak 7) itxi zuten udal arduradun 
sopeloztarrek. 

info+: www.sopela.eus

Gidabaimena 
euskaraz egiteko 
laguntzak, murriztuta

Udal ikastaroetan 
izena emateko epea 
zabaldu dute 

Hirugarrenez egingo dute So-
pelan, irailaren 22tik 25era, 
natura, surfa eta musika ar-
datz dauzkan jaialdia. Da-

borduko udaletxeko plazako oholtza-
ra igoko diren musika-taldeen izenak 
ezagutzera eman ditu Udalak; sarrera 
doan izango da eta bederatzi taldek 
eta DJ batek abestuko dute. Hala, La 
Pulqueria, Hey Mr. Neken, Rural Zom-
bies, Sorkun, Esne Beltza, The Clams 
Madrilg, Dead Bronco eta The Great 
Barrier bandek joko dute, eta Dj Göo 
nafarraren disko-saioak itxiko du kon-
tzertuen egitaraua. Hala ere, musika 

baino gehiago da Sopela Kosta Fest. 
Besteak beste, surf egokituan, gainon-
tzeko surf ikastaroetan, parapente-he-
galdietan eta lehen sorospen ikasta-
roetan izena emateko epea irailaren 
18ra arte egongo da zabalik. Burdin 

Heziaren inguruko bisita gidatuari, 
itsaslabarretako eta itsaso arteko ibil-
bideari eta umeentzako hainbat taile-
rrei dagokienez, irailaren 21a izango 
da izena emateko azken eguna. 

info+: sopelakostafest.com

Kosta Fest jaialdia, laster
Daborduko zabalik dago 
ikastaro, ibilaldi, bisita 
gidatu, parapente-hegaldi 
eta tailerretan izena 
emateko epea. 

Surf Business Meeting jardunaldia antolatuko dute irailaren 23rako. © SOPELAKO UDALA

Sopelan bere alabarentzako mediku 
euskalduna jartzea gura du Miren 

Loizagak. 2015eko urtarrilean, ume-
txoa jaio zenean, umeentzako hiru me-
diku zeuden anbulatorioan, denak er-
daldunak. Handik hilabete bira idatziz 
erreklamazio bat aurkeztu zuten gura-
soek, Osakidetzan. Loizagak Facebook 
bidez zabaldu duenez, Alangoko (Al-
gorta) osasun-etxeko (gure eremuko 
erreferentziazko zentroa) pertsonal-ar-
duradunagaz batu ere egin ziren: «ez 
zegoela ezer egiterik erantzun zigu-
ten», dio sopeloztarrak. 2016ko abuz-
tuaren 25ean Alangora deitu zuen be-
rriro: «erreklamazioa idatziz egiteko» 
erantzun zioten; iaz egin zuen. Zuzen-
bidea ikasitakoak gogoratu duenez, 
uztailaren 21eko 147/2015 dekretuak 
bere eskaera babesten du; EAEko osa-
sun-sisteman pertsonen eskubideei 
eta betebeharrei buruzko adierazpena 
onartzen baitu horrek. 

Urte eta erdi daroate 
umeentzako mediku 
euskalduna eskatzen

Egitaraua
Irailak 10, zapatua
10:00 Nekazaritza-azoka.
11:30 Sopelako Panderojoleen kalejira.
12:00 Euskal dantzak.
12:00 Pala-txapelketaren finala, udal 
pilotalekuan. Sarrera: 3 euro.
21:00 Xabi Aburruzagaren kontzertua.

Irailak 11, domeka
Goizean zehar, XII. Margo Lehiaketa.
09:00 Sukalki Txapelketaren izen-ematea.
10:30 Txirrindularitza-eskolen topaketa.
11:00 Artisautza-azoka.
18:30 Txirri, Mirri eta Txiribiton Junior 
pailazoen Erromirria ikuskizuna.

info+: www.sopela.eus

Udako oporren ostean, den-
boraldi berrirako udal ikas-
taroen eskaintza martxan 
ipiniko dute Berangon. Na-

gusiei, hau da, 18 urtetik gorakoei zu-
zendutako ikastaroei dagokienez, al-
tzarien berriztapena eta tai-jia egongo 
dira, goizez eta arrastiz eskainiko di-
renak. Horrez gainera, ingelesezko, 
areto dantzetako eta eskulanen mai-
la bi eskainiko dituzte; euskal dan-
tzaz, zur lanketaz, margolaritzaz eta 
euskaraz gainera. Umeentzako ikas-
taroak, berriz, honakoak izango dira: 
dantza modernoaren lau maila, adina-
ren araberakoak (2011-2012, 2007-2010, 
2003-2006 eta 1999-2002); eta margola-
ritza ingelesez 2009-2011 urteen bitar-
teko neska-mutilentzat. Ikastaro ho-
riek Santa Anako kultur etxean egingo 
dira. Berangon erroldatutako pertso-
nentzat prezioak 19,5 euro eta 101 euro 
bitartekoak dira ikastaro bakoitzeko. 

Horrez guztiaz gainera, pertso-
na nagusientzako ikastaroak eta jar-
duerak egongo dira Nagusien Etxean. 
Gimnasia, erlaxazioa, areto-dantzak, 

tai-jia edo abesbatzan izena emate-
ko aukera eskainiko da. Jarduera ho-
rietan parte hartzeko, aldez aurretik 
izena ematea beharrezkoa da, hilaren 
19a baino lehen. Halaber, ikastaroa-
ren zenbatekoa ordaindu behar da eta 
27 euro eta 48 euro bitartean balioko 
dute, abesbatzaren kasuan izan ezik, 
doakoa da-eta. Horretaz aparte, zen-
bait zerbitzu eskainiko dira pertsona 
nagusientzat: podologia eta aholkula-
ritza juridikoa. 

Modu berean, Berangoko Udalaren 
Berdintasun Sailak urte osorako lau 
aktibitate eta hiruhileko jarduera bat 
antolatu ditu: erlaxazioa (Nagusien 
Etxean), koedukazioa (Gaztegunean, 
doakoa), goiz eta arrastiz eskainiko 
diren ariketa aerobikoak, tonifikazio 
eta luzaketak egiten ikasteko saioak 
(Santa Ana kultur etxean) eta mindful-
ness saioa (Santa Ana kultur etxean), 
hurrenez hurren. Horietakoren batean 
izena emateko epea irailaren 14tik 
21era izango da. Prezioak 13 eta 56 
euro artekoak izango dira. 

info+: www.berango.net

Berango

Urduliz

Uda osoa albokoen jaiei begira eman ostean, 
urduliztarren txanda heldu da; andramariak!

Udari amaiera eman eta 2016-2017 ikasturteko hainbat ikastaro eskaintzen hasiko dira Berangon. Horiek guztiak 
berangoztarrei zuzenduta egongo dira, baina udalerrian erroldatuta ez daudenek ere parte hartu ahal izango dute.

Besteak beste, tai-jian aritzeko ikastaroa egongo da aukeran. 

Irailean hasi eta urduliztarrak zo-
rionekoak dira daborduko. Izan 
ere, udaldia amaitzear dagoe-
nean, jai-giroa heldu da udalerri-

ra, Andra Mari jaiakaz. Astelehenean, 
hilaren 5ean, andramarien ospakizu-
nak abiatu zituzten, areto-futbol txa-
pelketagaz; edozelan ere, egun bi be-
randuago, irailaren 7an, eguaztena, 
txupina jaurti zuten udaletxeko bal-
koitik, Sabin Merino bertoko Athletice-
ko jokalariak pregoia irakurri ostean; 
ordutik aurrera, urduliztarrak jaietara 
txonbo egin dute! 

Hilaren 18ra arte iraungo dute fes-
tek. Denbora-tarte horretan, auzo-
kideek zein inguruko herrietako pa-
rrandazaleek hamaika aukera izango 
dituzte egunak modu ezin hobean 
igarotzeko; ez da ezer faltako: txirrin-
dularitza-lasterketa, herri-bazkariak, 
pala-partidak, areto-futboleko txapel-
keta, tabernen sangriarik onena au-

keratzeko lehiaketaren III. edizioa, 
kontzertu edo erromeriak, txapelke-
ta gastronomikoak, kuadrillen par-
te-hartzea, goitibeheren jaitsiera az-
karrak, umeentzako jolasak, suziriak, 
borroka emanaldiak eta dantza-ikus-
kizunak, eta abar, eta abar. Akorduan 
izan, bigarren zapatuan, hilak 17, Ipa-
rralde kiroldegian egingo den herri-
bazkarira joan gura dutenek dabor-
duko eros ditzaketela txartelak Txiki 
Barri edo Txiberri tabernetan. Bazka-
riaren ostean kirolak beteko du kirol-
degia, profesionalen pala-partidakaz 
eta kick-boxing emanaldiakaz.

Urtero legez, elizaren ondoko lan-
dan egongo da lehenengo aste-aka-
buan jai-eremua eta txosna-gunea, 
kontzertuetarako oholtzagaz batera. 
Bigarren asteburuan, ostera, hilaren 
16tik 18ra, txosna-gunea eta festen 
agerlekua udaletxearen ondoko Elor-
tza auzora eroango dituzte. 

Adin guztientzako ikastaroak

Ekimen batzuk
Irailak 8, eguena
13:00 Hegazti harrapakarien erakusketa.
16:00 Andra Mari Txirrindularitzaren XXIX. 
Sari Nagusia, 23 urtez azpikoena.
19:30 Ezusteko ekimena, 
gonbidatutakoentzat, Landan.
21:00 Gaupasa taldearen emanaldia, Landan.
22:30 Suziriak, Landan.

Irailak 9, barikua
16:00 Urdulizko III. Sangria Lehiaketa, 
Auspokalek alaituta, tabernaz taberna. 
Urdulizko Merkatarien Elkarteak antolatuta.
20:00 Antsonekoa Areto-futbolaren XIV. 
Txapelketaren finala, Iparralde kiroldegian.
20:30 Kale-antzerkia Trotamundisegaz, Agirre 
Lehendakari plazan.
23:00 UK Blues taldearen kontzertua eta 
Luhartzen erromeria. Landan.

Irailak 10, zapatua
10:00 Txistularien kalejira.
11:00 Txu-txu trena, eta umeentzako parkea 
(puzgarriak eta ludoteka).

13:00 Bits-jaia.

18:00 Umeentzako jaia, Agirre Lehendakari 
plazan; euria bada, Elortza ikastetxeko 
patioan.

18:30 Mozorro-lehiaketa; izen-ematea ordu 
erdi lehenago. Agirre Lehendakari plazako 
frontoian.

19:00 Irrien Lagunen «Euskararen taupadak» 
antzerki-emanaldia eta mozorro-lehiaketaren 
sari-emanaldia, Agirre Lehendakari plazako 
frontoian.

20:30 Urduliz Eskubaloi Taldearen 
aurkezpena, Iparralde kiroldegian.

23:00 Kontzertua Late To Scream eta Urban 
taldeakaz, Landan.

24:00 Erromeria Urratsegaz, Landan.

Irailak 11, domeka
17:00 Goitibehera-jaitsiera, Santa Marinako 
aldapan.

18:00 Santa Marina III. Igoera (500 metro), 
adin nagusientzat.

18:30 Goitibeheren, sangria-lehiaketaren eta 
buztan-erregosien argazkien sari-banaketa, 
eta Urdulizko Merkatarien Elkartearen 
zozketa, txosna-gunean.

*Hurrengo astean ere izango dira jaiak.



IKER RInCOn MOREnO 

Lemoizko zentral nuklearraren 
inguruko liburua idatzi ostean, 
Juan Luis Olaran Sustatxak (Le-
moiz, 1945) lan berria argitara-

tu du: Lemoizko kontakizunak. Iragana-
ri begirada bat. 

Zer aurki dezakegu Lemoizko historia-
ren gaineko liburu honetan?
Liburua hainbat ataletan banatuta 
dago, gaiaren arabera; besteak beste, 
arrantza, nekazaritza, gerra zibila... Goi 
Erdi Arotik hasten ditut kontakizunak, 
garai horretakoak baitira aurki daitez-
keen lehenengo dokumentuak. Orain 

arte ez zitzaien garrantzi handiegirik 
ematen dokumentu zaharrei, eta ho-
rietariko asko galdu egin dira urteen 
poderioz. Hala ere, Bizkaiko Artxibo 
Historikoan eta Elizbarrutiko Artxibo 
Historikoan hainbat kontu aurkitu di-
tut. Izan ere, apaizek beti gorde izan 
dute dena, eta hainbat gauza interesga-
rri eta ezezagun aurkitu ahal izan ditut 
horiei esker. Azken finean, Lemoizko 
historia kontatzen dut, gaiaren arabera 
banatutako hainbat kapitulutan, kro-
nologikoki banatuta. 

Zelan otu zitzaizun mota honetako li-
buru bat idaztearen ideia?
Historiak beti erakarri nau, historiak 

garai jakin batean kokatzen lagundu 
eta asko erakusten dit: hala nola non-
dik gatozen eta zergatik gauden, gau-
den lekuan. Halaber, ikusita ez zegoela 
honi buruzko ezer idatzita, eta jubilatu-
ta nagoela aprobetxatuz, denbora es-
kaini nion gustuko dudanari: historiari, 
eta are gehiago, nire herriaren historia 
jasotzeari, ia-ia ezezaguna dena guztiz. 
Lan honetan ez dut den-dena barnebil-
du gura; batzea lortu dudana dago he-
men. Ondoren beste batzuek lortuko 
dituzte beste kontu gehiago, eta apur-
ka-apurka historia-liburu potolo bat 
lortu ahal izango da.

Harremana izan duzu Udalagaz libu-
rua egiterako orduan? 
Bai, noski. Alkateari gaia aurkeztu 
nion. Nik daborduko lana eginda nuen, 
eta eurak publikatzea proposatu nien. 
Nik ez nuen dirurik gura, baina ezta di-
rua jarri ere lana publikatzeko. Hala, 
horri bueltak eman eta hiru urtera, edi-
zio txiki bat publikatzea lortu dugu.

Zelakoa izan da liburuaren harrera?
Nire ustez ona; ez dakit zenbat ale sal-
du diren... Liburuak saltzeak etekin 
morala bakarrik eragiten dit; honegaz 
ez dut sosik irabazten, herriari eginda-
ko opari bat baino ez da.

Zenbatean eta non eros daiteke?
Hasieran, familia bakoitzeko liburu 
bana oparitzea pentsatu genuen, bai-
na, halakoak baloratzen ez direnez, 10 
euroan saltzea erabaki dugu, balio ma-
teriala izan dezan, besterik ez. 

Plentzia

«Lemoizko historia  
batu gura izan dut»
Juan Luis Olaran lemoiztarrak Goi Erdi Arotik gaur egunera arteko errepasoa egin 
du bere liburu berrian: Lemoizko kontakizunak. Iraganari begirada bat.

Olaranen liburu berria kultur etxean eros daiteke, 10 euroan.

Lemoiz

Sanantolinak igaro ostean, rallye-
tako auto klasikoek hartuko dute 

Plentziako erdigunea. Izan ere, Ibilgai-
lu Klasikoen Lagunen Elkarteak Plen-
tziaclassic ekimena egingo du hilaren 
11n, domekan. Hala, goizeko 10:00eta-
tik 14:00etara bitartean, rallyetako 
auto klasikoen erakusketa egongo da 
Eleiz plazan. Era berean, Juan Carlos 
Pradera auto gidariari gorazarra egin-
go diote, 12:30ean. Horren ondoren, 
garaikurrak, diplomak eta opariak 
banatuko dituzte. Azkenik, 13:30etik 
15:00etara arte ogitartekoak banatuko 
dituzte ekimenean parte hartzen du-
ten guztien artean. 

info+: www.plentziaclassic.com

Irailaren 4an, domeka goizaldean, 
emakume bik eraso sexista bana 

pairatu zuten Plentziako jaietan, Eus-
ko Jaurlaritzako Segurtasun Sailak ja-
kinarazi duenez. Biktima biek erasoa-
salatu zuten Ertzaintzan, eta horren 
ondorioz, polizia autonomikoa gerta-
kariak ikertzen dabil.

Plentziako Udalak domekan bertan 
eman zuen eraso horietako baten be-
rri. Erakundeak azaldu zuenez, 18 ur-
teko neska batek eraso sexista bat ja-
san zuen goizaldeko 06:00etan. Hori 
hala, erasoa «irmoki» gaitzetsi eta 
kontzentrazioa deitu zuten arrastiko 
08:00etarako, udaletxeko eskailere-
tan. Besteak beste, Amarratz Surf Tal-
deak bat egin zuen elkarretaratzeagaz, 
eta, guztira, ehunaka herritarrek sala-
tu zituzten erasoak. Horrez gainera, 
Udalak bere elkartasuna eta laguntza 
helarazi gura izan die emakume biei, 
eta azaldu duenez, «erakunde honek 
dauzkan baliabideak» eskaini dizkie. 

Pradera omenduko 
du Plentziaclassic-ek 
domekan

Jaietan jazotako eraso 
sexista bi ikertzen 
dabil Ertzaintza

Iiralaren 1ean hasi da 2016/2017 ikasturteko matri-
kulazioa Uribe Kostako AEKko euskaltegietan. Hi-
labete iraungo duen kanpainaren goiburua hona-
ko hauxe da: «El euskera para todas las personas y 

para todos los días».
Horri lotuta, urritik ekainera euskara ikasteko es-

kaintza zabala duzu AEK-k Uribe Kostan zehar dituen 5 
euskaltegietan eta gainontzeko geletan: eskolak euskal-
tegian, guraso taldeak, azterketak prestatzeko modulo 
bereziak, on-line ikastaroak, autoikaskuntza, barnete-
giak, mintzapraktika taldeak eta jarduerak, normalizazio-
planak, itzulpen-zuzenketa zerbitzua, AIZU! Aldizkaria....
Ordutegiari dagokionez, asteko egun guztietan goizez 
zein arratsaldez klaseak jasotzeko aukera izango duzu. 

Leioan, Algortan, Urdulizen, Plentzian eta Gorlizen 
dauden euskaltegietan izena emateko aukera izango 
duzu irail osoan zehar goizez zein arratsaldez. Hori dela 
eta, herritarrak animatu nahi ditugu 2016-2017 ikasturte-
rako matrikulatu daitezen euskara ikastaroetan. 

Matrikula kanpaina irauten duen bitartean euskalte-
gietan egoteaz gain eskualdeko kaleetan ere ikusiko di-
tuzu AEK-ko lagunak. Aurreko asteburuan, esaterako, 
Getxo Folk Jaialdian egon dira Korrika kamiseta berriak 
aurkezten eta geratzen diren egunetan ez da arraroa izan-
go beste herrietan ikustea.

2016-2017 honetan ere Korrika etorriko zaigu 20. al-
diz. Euskararen aldeko karreraren bisita martxoan izango 
dugu, eta, betiko legez, herritar, euskaldun, euskaltzale 
guztion laguntza beharko dugu Korrikari behar duen ha-
rrera eman ahal izateko.

Etxekoekin bizitzeko, lanean hobetzeko, asialdiaz gozatzeko  
EUSKARA IRAKASTEKO MODU AFEKTIBOA, EUSKARA IKASTEKO  
MODU EFEKTIBOA, AEK %100 AFEKTIBOA

Eman  
izena

www.aek.eus
http://www.aek.eus/blogak/uribekosta/
www.facebook.com/UribeKostako-AEK

%100 AFEKTIBOA

euskara praktikoa

Uribe Kosta

Beldur barik bizitzeko, 
skatean ibiliko dira
Dena prest dago Beldur Barik 

2016 lehiaketarako. Egitasmo 
horren hasierako ekitaldia hi-

laren 9an, barikuan, izango da, Beran-
goko skate-pistan, 17:00etatik aurrera. 
Ikus-entzunezko lehiaketa horri ha-
siera emateko ekintza berezia antolatu 
dute egun horretarako. Hala, 17:00eta-
tik 18:30era Ianire Elorriagak nesken-
tzako skate ikastaro bat eskainiko du 
bertan. Denbora tarte horretan, tau-
la gainean ibiltzen ikasteaz gainera, 
bertaratutako lagunek gogoeta egite-
ko aukera izango dute: zein indarke-
ria-mota ikusten dituzten skate-mun-
duan, zelan aurre egin horri eta zein 
«Beldur Barik jarrera» dituzten, bes-
teak beste. Ondoren, 18:30ean, era-
kustaldi bat egingo dute, skatean da-
biltzan neskak protagonistak izango 
dira. Antolatzaileek azaldu dutenez, 
«elkarregaz apurtu gura ditugu ska-
te-munduaren moldeak eta estereo-

tipoak, eta gura dugu, halaber, zuek 
izatea lehiaketari hasiera emateko eki-
taldiko protagonistak, eta denon ar-
tean Beldur Barik jarrera erakustea». 
Hala, horretarako interesa dutenek 
skate-ohola hartu eta Berangoko pis-
tara hurbiltzea besterik ez dute egin 
behar izango: «hartu zure taula eta 
etorri irailaren 9an Berangora, piste-
tan irristatzera, eta zugaz batera bes-
te hainbat neska egongo dira, skatea 
praktikatu eta parkean protagonistak 
izan gura dutenak», azaldu dute.

Beldur Barik programa indarkeria 
sexista errotik kanporatzeko programa 
da, gazteakaz lan egiten duena. Horre-
tarako, ikus-entzunezko lehiaketa an-
tolatu ohi dute; aurten, irailaren 9an 
hasi eta azaroaren 9an amaituko da. 
Saridunak azaroaren 26an jakinarazi-
ko dituzte, Urdulizen antolatuko du-
ten ekitaldi batean. 

Familia giroan euskararen 
erabilera sustatu gura dute
Guraso izan berri direnei euren 

umeak eleaniztasunean hezteko 
garrantziaz kontzientziatzeko asmoz, 
Emaiozu Bizia proiektua martxan ipi-
ni dute Sopelan, lehenengoz. Irailaren 
6an eman zioten hasiera egitasmoari, 
Berango, Sopela eta Urdulizko emagi-

naren eta Uribe Kostako eta Berangoko 
Euskara Zerbitzuaren arteko elkarlana-
ri esker. Emaginaren ikastaroetan dago 
martxan kanpaina hori; horrez gainera, 
gaian aditua den erizain batek ere parte 
hartzen du, gurasoei gomendioak, tres-
nak eta baliabideak eskainiz. 

Ez gara libre izango. Hala zioen Laboaren kanta batek, eta, Bretchen hi-
tzez osatua, honela dio beste batek: denak ala inor ez, dena ala ezer ez. 

Dena ari gara borrokatzen; osoa da bila gabiltzan askatasuna. Eli-
tismoa burgesena da, eta ez da askatasun, pribilegio baizik. Ezkertia-

rrok zapalkuntza ororen aurrean egon behar dugu sentsibilizatuta.
Tamalez, ez da horrela. Ezkertiar askok «azaldu» nahi baitu lehentasu-

nezko borrokak badaudela, ez direlako gutxiengoen kontu. Heriotzan ber-
dinduko dira, orduan, zapalkuntzak? Berdin baitira hilotz bihurtzeko motibo 
beltz edo emakume izatea, transgenero, indigena, langile, preso… 

Gai (des)ordena LOHITZUnE RODRIGUEZ AURREKOETxEA
Filosofian lizentziatua

Bat inon loturik deino…



Ekitaldi batzuk
Oheak
Irailaren 8tik 14ra 
Emanaldi bi eguenetik zapatura (20:00 
eta 22:00). Emanaldi bakarra domekatik 
eguaztenera (22:00). Doan. 

Gaueko Ibilbideak
Irailak 16 eta 17 
20:30 Begoñako galeriak (sarrera, Ereaga 
hondartzatik). Sarrera: 3 euro.
Esku-argia eroatea beharrezkoa da. 

Zarauzko Photomuseum-era
Irailak 17, zapatua 
09:30 Irteera, Algortatik. 14:15ean, 
itzulera. Salneurria: 18 euro.

Ikusi Makusi
Irailak 17 eta 24
18:00 Getxophotoren informazio-gunea 
(Amezti 4, Algorta). Salneurria: 2 euro.

Ezinbestekoa da aurretik izena ematea.
info+: getxophoto.com

Kultura

Barikutik aurrera, 
zineetan, Gernika filma

Eguaztenean, irailak 7, egin zuten 
Koldo Serra getxoztarrak zuzen-
dutako Gernika filmaren aurres-

treinaldia, Bilboko Guggenheim mu-
seoan. Maria Valverde, James D’Arcy 
eta Barbara Goenaga protagonista 
dauzkan pelikula 2015eko maiatzean 
eta ekainean filmatu zuten Bizkaiko 
zenbait lekutan; besteak beste, Bil-
bon, Gernikan, Gaztelugatxen, Diman, 
Lekeition eta Barakaldon. Bizkaitik 
kanpo, Araba eta Gipuzkoako zenbait 
lekutan ere filmatu zuten. Bariku ho-
netatik (irailak 9) aurrera, zineetan 
egongo da ikusgai filma. Serrak zu-
zendutako bigarren film luzea da Ger-

nika. Drama erromantiko eta emozio-
nal bat kontatzen du, Euskal Herriko 
historiaren gertakari tragikoenetariko 
baten testuinguruan: 1937an gertatu-
tako Gernikako bonbardaketa. 

Urbiako (Gipuzkoa) mendietatik 
Uribe Kostara, euren artaldeak ne-

guan ekartzen zituzten artzainen zere-
gina akordura ekartzen duen Akabuko 
martxea ordubeteko dokumentala es-
kainiko dute irailaren 15ean, eguena, 
Sopelako Kurtzio kultur etxean. Hitzor-
dua 19:30ean ipini dute; sarrera, doan. 
Gonbidapenak ohiko lekuetan lor dai-
tezke. Emanaldi berean, zortzi minutu-
ko ikus-entzunezko Dominica lana ere 
proiektatuko dute; artzaintzan emaku-
meek eduki duten egitekoa ikusarazi 
eta aldarrikatu gura dute. Amaieran, 
mahai-ingurua egingo dute; egileak 
egongo dira bertan. 

Akabuko martxea eta 
Dominica dokumentalak 
eskainiko dituzte 
irailaren 15ean, Sopelan

Irailaren 17an egingo dute Bertso Es-
kolen Eguna, Portugaleten. Egune-

ko egitaraua prest dago; bazkarirako 
txartelak irailaren 12ra arte egongo 
dira eskuragarri www.bertsosarrerak.
eus atarian, 15 euroren truke. Otordua 
14:30ean izango da, merkatuan. Bertso 
Eguneko ekitaldiak 12:00etan hasiko 
dira, El Solar plazan; etxeko bertso-es-
kolak girotuta ekingo diote poteoari. 
Arrastian, 17:30ean, bertso-trama es-
kainiko dute Miren Amurizak eta Odei 
Barrosok. 19:30ean, Bertsotruken aur-
kezpena eta gero, bertso-poteoagaz 
segituko dute. Ostean, Aneguria abes-
lariak emango du kontzertua. 

Irailaren 12ra arte salgai 
egongo dira Bertso 
Eskolen Eguneko 
bazkarirako txartelak

Urriaren 2ra arte, Getxo uda-
lerriko kale eta gune publi-
koak beteko ditu Getxopho-
to Argazkigintza Jaialdiak; 

hogei erakusketa eta hainbat jarduera 
programatu dituzte. Oraingo honetan, 
Denbora edukiko du ardatz jaialdiak: 
zelan erakusten, aditzera ematen eta 
komunikatzen duen denboraren espa-
zioa argazkigintzak. Begihandi elkar-
teak antolatuta, Getxoko Udalaren eta 

«hainbat txoko-kide, dendari, ostalari 
eta zaleen laguntza dauka» jaialdiak, 
Jokin Aspuru Getxophotoren zuzenda-
ri eta komisarioak adierazi duenez. 

Egun hauetako ekitaldiei dago-
kienez, ostera dator Oheak: Getxoko 
argazkigintza-festibalak zinemari es-
kaintzen dion jarduera. Film on bat 
egundoko gune batean ikusteko auke-
ra emango du jarduerak, eta modurik 
erosoenean gainera; ohean etzanda. 

Irailaren 8tik 14ra 15 ohe bikoitz ipi-
niko dituzte Begoñako galerietan, eta 
Christian Petzold zuzendari alema-
niarraren Phoenix filma proiektatuko 
dute. Oheak pertsona birentzako dira, 
baina izena banaka eman daiteke eta 
ohea beste pertsona bategaz parteka-
tu. Berokia edo manta eroatea gomen-
datu dute antolatzaileek.

Bestalde, irailaren azken-aurreko 
aste-akabuan gaueko ibilaldiak egin-
go dituzte lehenengo aldiz. Ordu eta 
erdiko iraupena edukiko dute; argaz-
kilarien lanetara hurbiltzeko ezohiko 
modua ahalbidetzea dute helburu. Bi-
sitariakaz gune berria partekatzea da 

asmoetako bat, bestea, edizio hone-
tan jorratzen dabiltzan Bidaiak gaiari 
bestelako ikuskera eskaintzea da. Bi-
sita amaitu eta gero, edontzi-azpikoak 
ikustera hurbil daitezen animatuko di-
tuzte parte-hartzaileak. 

Amaitzeko, iraileko azken zapatu 
bietan Ikusi Makusi izeneko jarduera 
hartuko du Getxoko Nazioarteko Ar-
gazkigintza Jaialdiak. Umeentzat bere-
ziki prestaturiko ibilaldia da; jaialdiko 
erakusketa batzuk ezagutzeko bisital-
di gidatua, irudien edukiaren eta lan-
prozesuaren inguruko azalpenakaz 
amaituko da. Umeek pertsona heldu 
bategaz joan beharko dute. 

Getxophoto nazioarteko argazkilaritza-jaialdiaren 
barruan, hogei erakusketa eta hainbat jarduera egingo 
dituzte urriaren 2ra arte; Begihandi elkarteak antolatuta.

Argazkiak, urteen isla
Aurten ere argazkiz bete dira Getxo udalerriko kale eta gune publikoak; Denbora du ardatz jaialdiak. 

Filmaren pasarteetako bat. ZINEA.EUS

...eta abantaila 
ugariz goza egizu!

hiruka 
zaitez!

Urtean 35 
euroren truke

Zu eta biok, hirukan,  
bultzada bera!

HIRUKA Koop.elk.  Martikoena 16, 2. solairua. 48992 GETXO
Abenduaren 13ko Datu Pertsonalen Babes Legearen 15/1999 Lege Organikoaren arabera, erabiltzaileek HIRUKAri emandako 
datuak fitxategi automatiko batean sartuko dira, erabiltzailearekin harremanetan jartzeko eta HIRUKAren informazioa eta 
publizitatea helarazteko. Bestelako erabilpenik erabiltzailearen aurretiko baimen zehatza behar du. Erabiltzaileak nahi 
duenean datuok zuzentzeko edo kentzeko bere eskubideak bete ditzake helbide honetara idatziz: hiruka@hiruka.eus

Urtean, gutxieneko 35  
euroak ordainduta,  
Uribe Kostako euskarazko 
komunikazio-taldearen 
bultzatzaile eta partaide 
izango zara.

hiruka.eus/harpidetza/laguna/ 
hirukakoop@hiruka.eus
94 491 13 37 • 688 812 368

Folkaren ostean itsas kantek 
hartuko dute Areetako kar-
pa. Izan ere, irailaren 9tik 11ra 
bitartean Habanera eta Itsas 

Abestien jaialdiak emango dio amaie-
ra Getxoko musika-jaialdien zikloari. 
Antolatzaileen esanetan, udalerrian 
harrera «onena» izaten duten musi-
ka-generoetako batzuk izango dira en-
tzungai aste-akabu honetan, «herria-
ren itsas tradizioa dela-eta». Hala, hiru 
egunean, estilo oso ezberdinetako lau 
talderen kontzertuakaz gozatzeko au-
kera izango dute entzuleek. 

Bartzelonako Son De L’Havana lau-
koteak emango dio hasiera jaialdiaren 
30. edizioari. Talde horrek habanera 
uztartzen du Mediterraneoko doinua-
kaz, rumbagaz, Kubako sonagaz zein 
tangoagaz, besteak beste. Moldaketa 
propioak eta kalitatezko melodiak egi-
ten dituzte. Bigarren egunean, berriz, 
Gironako Group Arjau taldeak hartuko 
du lekukoa. Ahots- eta gitarra-hiruko-

te honek 1997an abiatu zuen musika-
ren ibilbidea, eta habaneraren jatorria 
dute ardatz nagusi. Azkenik, domekan, 
saio bikoitzagaz emango diote amaie-
ra jaialdiari. Horretan, bertoko talde 
bik joko dute: ahots mistoen Areetxo 
Ganbera-Abesbatzak eta emakumezko 
ahotsen Eskuz Esku Abesbatzak. 

Musika-emanaldiez gainera, itsas munduari lotutako azoka egongo da. © GETXOKO UDALA

Itsas-abestiak 
bueltan dira
Gonbidapenak hilaren 5etik aurrera lor daitezke 
Areetako Xake plazako txarteldegian, doan. Txartela 
izatea beharrezkoa izango da kontzertuez gozatzeko.

Eskualdeko euskararen 
gaineko liburua kalean da

Uribe Kosta, Txorierri eta Mun-
gialdeko euskararen inguruko 
liburua aurkeztuko dute Koldo 

Zuazok eta Urtzi Goitik hilaren 9an, ba-
rikuan, 11:00etan, Bilboko Kalderapeko 
taberna eta kultur gunean. Liburuak, 
bertoko hizkera batzen du, hiru atal 
nagusitan banatuta: gramatika, hizte-
gia eta hizkera horien egitura dialekta-
la. Egitura dialektalari dagokionez, Uri-

be Kostako euskara homogeneoa dela 
diote; 11 herrik osatzen dute eta tartean 
daude Gatika, Laukiz eta Jatabe-Maru-
ri; Leioa, Erandio eta Loiun ere antzeko 
euskara egiten baita. Mungialdean eta 
Txorierrin, ostera, ez dago horrelako 
batasunik: hizkuntza mailaz maila al-
datzen da mendebaletik ekialdera egin 
ahala: «Busturialdearen gertutasuna 
eta eragina nabari da», azaldu dute. 

Egitaraua
Irailaren 9tik 11ra
19:00-22:00 Itsas Azoka (itsasontzien 
maketak, itsaskiak, bakailaoa, itsas 
kontserbak...). Sarrera, dohainik.

Irailak 9, barikua
20:00 Son De L’Havana (Bartzelona).

Irailak 10, zapatua
20:00 Grup Arjau (Girona).

Irailak 11, domeka
20:00 Areetxo Ganbera Abesbatza eta 
Eskuz Esku Abesbatza.

KEPA UGARTE MARTIAREnA 

Maiatzean argitaratu zuen 
Countrybasque taldeak 
bere lehenengo diskoa; 
saltokietan eta platafor-

ma digitaletan ez ezik, taldearen web-
gunearen (www.countrybasque.com) 
bitartez ere eskura daiteke. Horrez gai-
nera, bertan topa daitezke taldearen 
historia, abestien bideoak zein letrak 
eta taldekide bakoitzaren antzinako 
argazkiak zein gaur egungoak. Horre-
taz guztiaz berba egin dugu Xabi Sa-
linazarmendarizegaz, taldeko bozera-
mailea da areetarra.

Zer nabarmenduko zenuke Country-
basque taldearen lehenengo dis-
koaz, abestiez?
Aipatu beharra dago hasiera batean 
ez zela gure asmoa talde berri bat 
sortzea; gurago dugu proiektuaz edo 
musika-korporazioaz berba egitea. 
Denbora luzez elkar ikusi barik egon 
ostean hasi ginen batzen, abesti zaha-
rrak jotzeko asmoz. Gutariko gehie-
nok Crimen y Castigo taldean elkar 
ezagutu genuen; 80ko hamarkadako 
folk-rock amerikarra gurean jotzen ai-
tzindaria izan zen aipatutako taldea. 
Horrez gainera, Itoiz taldean edo or-
kestra sinfonikoetan ibili diren talde-
kideak dauzkagu.

Batzen hasi eta denbora gutxira, 
kantak konposatzen hastea pentsa-
tu genuen; lehendabizi bat, gero bi... 
13 abesti genituenean erabaki genuen 

garaia zela grabatutako guzti horiekaz 
disko bat egin zitekeela. Guk egindako 
kantak dira denak. Ez genuen bertsio-
rik sartu gura izan, diskoa osatzeko 
kanta nahikoa genuelako.

Zelako harrera jaso du diskoak?
Ezusteko ederra hartu dute entzule as-
kok; gure musika Amerikako Estatu 
Batuetan eginda zegoela uste baitzu-
ten. Abestiak 70ko eta 80ko hamarka-
detako erritmoetan daude oinarrituta; 
James Taylor edo Gram Parsons beza-
lako country kaliforniarreko aitzinda-
rien isla senti daiteke kantetan. 

Zenbait euskal abeslarien laguntza 
eduki duzue.
Zorionez, lagun handiak dauzkagu 
musikaren munduan; berbarako, Iña-
ki Urangak (El Consorcio eta Moceda-
des), Marta Artetak, Alberto Baraña-

nok (Los Asociados) eta Goyo Garaik 
(Crimen y Castigo) lagundu gaituzte. 
Denak dira musikari handiak; nire 
alaba Maitanek ere pianoa jo du abes-
tietako batean.

Zein estilo jotzen duzue?
Country-rock klasikoa deitzen diot 
nik; izan ere, musika-estilo horreta-
ko urrezko urteetan oinarritzen gara. 
Hala ere, ingelesez kantatzen dugun 
arren, euskal musikagaz ere nahastu 
ohi dugu. Letrei dagokienez, garran-
tzia eman gura izan diegu; berbara-

ko, Friends dauka izena diskoko lehe-
nengo kantak. Elkarregaz jotzen ibili 
arren, lagunak gara beste ezer baino 
lehen.

Inguruotan zuzeneko emanaldirik es-
kainiko duzue laster? 
Horrelakorik ez daukagu buruan. La-
gunarteko egitasmoa da gurea; musika 
egiten ondo pasatzeko batu ginen be-
rriro. Hala ere, horrek ez du esan gura 
serio hartzen ez dugunik; ondo egiten 
ahalegintzen gara. Gure musika graba-
tu eta ezagutzera ematen dugu, baina 
gaur egun ez daukagu zuzenekorik es-
kaintzeko asmorik. 

Badaukazue proiektu berririk? 
Lehenengo diskoa promozionatzen ja-
rraitzeaz gainera, daborduko bigarren 
bat grabatzea pentsatzen hasi gara. 

info+: www.countrybasque.com

Zazpi lagunek osatzen dute Countrybasque; hiru uribekostarrak dira, bi sestaoarrak, bat santurtziarra eta azkena bilbotarra. © LUIS ALONSO

Countrybasque taldeak 
Made in Basque Country 
diskoa kalean dauka; zazpi 
kideetatik hiru dira Uribe 
Kostako bizilagunak.

«Elkarregaz jotzen ibili arren, beste 
ezer baino lehen, lagunak gara»

 Musika egiten jarraitu 
arren, ez daukagu 

zuzeneko emanaldirik 
eskaintzeko asmorik  

Gure talentuak, gure ikasteko gogoek leku bat behar dute. Espazio al-
ternatiboa eta herriak kudeatua. Gorliz eta Plentzian kultura aurrera! 
plataforma jaio da. Gero eta mugimendu kultural gehiago dago eta es-
pazio gutxiago aurrera jarraitzeko. Ez hori bakarrik, udan zein neguan 

kalitatezko agenda bat eduki ahal izateko. Ez dugu Euskalduna edo Arriaga bat 
behar, pabiloi eta azpiegitura minimo batekin nahiko dugu. Hala ere auditorio 
bateri ez diogu ezetz esango, baina hori lortzeko bidean gauden bitartean, espa-
zio alternatiboa ez dator txarto. 10.000 biztanle baino gehiago bi herrien artean, 
zerbait merezi dugu ezta?  

Taularatu ALEx YGARTUA 
Aktorea eta zuzendaria

Kultura aurrera!



Berbetan

Zelan aukeratu zenuen gradu-amaierako lanean jo-
rratu gura zenuen gaia?
Betidanik izan ditut kirolak gustuko. Txikitan saski-
baloian jokatzen nuen; hamar urtez ibili nintzen jo-
katzen. Nahiz eta unibertsitatean hastean kirola utzi, 
beti jarraitu izan dut telebistan, kiroldegietara joaten 
eta abar. Hortaz, nire gradu-amaierako lana ere kiro-
laren gainean egin gura nuen; izatez, kirol-kazetari-
tzan jardun gura dut. Modu berean, emakumea eta 
kirola gaiak bateratu gura nituen. Izan ere, emaku-
mezkoen kirolaren gainean informazioa bilatzen du-
danean, telebistara jo behar izaten dut, prentsan ez 
dudalako ia ezer aurkitzen. Horregatik, ikertu nahi 
nuen zenbatetan agertzen ziren emakumeak kirol 
egunkari irakurrienetan.

Hortaz, azterketa egin aurretik espero zenuen 
emakumea ikusezin agertzea?
Bai. Adibidez, egunkariren bat hartzen dudanean, 
askotan zailtasun handiak izaten ditut emakumeen 
gaineko informazioa topatzeko. Horregatik gehie-
gi aurkituko ez nuelakoan nengoen, baina ez nuen 
uste hain gutxi izango zenik.

Zelan gauzatu duzu ikerketa?
Hasteko, paperezko egunkari irakurrienak aukeratu 
nituen: Sport, Mundo Deportivo, Marca eta As. Me-
todologia egokiena zehaztea asko kostatu zitzaidan, 
baina lehenengoz sailkatu egin nituen informazio, 
albiste eta iritziak, kirolka. Fase horretan, ikerketa 

orokorra egin nuen, informazio denaren inguruan. 
Gero hasi nintzen ikusten zenbat informazio-unita-
te zeuden emakumeen gainean eta horretan zentratu 
nintzen. Bertatik, ondorioak ateratzen hasi nintzen.

Noiz egin zenuen lan hori?
Egunkariak hilabete batez jarraitu nituen, otsailean.

Matxalen Legarreta Iza izan duzu ikerketa-zuzen-
dari. Zer dela-eta jo zenuen soziologo batengana?
Hainbat balizko gai zekartzan zerrenda bat eman zi-
daten eta nik «komunikazioa eta generoa» gaia hau-
tatu nuen. Matxalen Legarreta zen bertako tutorea. 
Hortaz, ez nuen nik aukeratu, baina oso pozik nago 
beragaz lan egin izanaz. Beste lanen bat gehiago 
egin behar izango banu, eta posible balitz, Matxalen 
aukeratuko nuke!

Zeintzuk dira ikerketaren emaitza kuantitatiboak?
Topatu dudanagatik, emakumezkoen kirolari buruz-

ko informazioa ez da %10era iristen, %6,6 besterik 
ez da. Bestalde, informazioen gehiengoa futbolaren 
gainekoa da, bai gizonezkoen kasuan, baita ema-
kumezkoenean ere; baina, egia da, emakumezkoen 
arloan kirol gehiago jorratzen direla, agenda zaba-
lagoa da. Futbola, saskibaloia eta tenisa izaten dira 
gizonezkoen kirolak; gainerako kirolak nahiko baz-
tertuta egon ohi dira. Baina emakumezkoen kasuan 
apur bat heterogeneoagoa da eskaintza.

Maila kualitatiboan, berriz, zer antzeman duzu?
Emakumezkoen informazioak gehienetan albiste la-
burrak izaten dira. Eta batez ere, nabarmentzekoa da 
bertan erabiltzen den hizkuntza. Estereotipoak eta 
hizkera sexista etengabe erabiltzen dira. Adibidez, 
emakumezko baten gainean ari direnean, garrantzi 
handia ematen diote neska oso ederra dela esateari, 
edo asko aztertzen dute zein soineko daroan. Gizo-
nen kasuan, ostera, ia ez da horrelakorik. Gehiene-
tan informazioa kirolari buruzkoa da. Emakumez-
koak direnean kirola bigarren mailan geratu ohi da.

Zein da topatu duzun lanik kaxkarrena?
Nire ustez, Alexia Putellas Barçako jokalariaren in-
guruko erreportaje bat. Teorian, bere kirol-ibilbi-
dearen gaineko erreportajea izan behar zuen, baina 
bertan aipatzen zituzten gakoak honako hauek zi-
ren: oso garaia dela, estilizatua, bera ikusita Maria 
Sharapova [tenislari errusiarra] datorkizula burura... 
Berba egiten zuten bakarrik Putellasen fisikoaren 

 Dena gizonengana heltzeko 
da, egunkarietan aurki dezaten 

gura dutena: emakumeak eta 
gizonen kirolak  

Chantal Reyes Calabia kazetari algortarra graduatu berri da. Gradu Amaierako Lanean, 
Espainiako kirol-egunkari nagusiak aztertu ditu 24 urteko gazteak, emakumeen kirola zelan 
lantzen duten ikertzeko. Ikerketak notarik altuena jaso du. Reyesek kirol-kazetari izan gura du eta 
bere ametsa Olinpiar Jokoen berri ematea da, bertatik. Getxo Saskibaloi Taldeko jokalari ohia da.

«Kirol-prentsan hizkera 
sexista etengabe darabilte»

IÑIGO FERnAnDEZ DE MARTIKOREnA

gainean, zelan modelo izandakoa den, eta antzeko 
kontuen inguruan.

Gizonezko bategaz berdin jokatuko lukete?
Ez. Agian aipa dezakete modelo izan dela kanpaina 
batean, baina besterik ez. Erreportaje bat irakurriz 
gero, demagun Leo Messiri buruzkoa [Bartzelonaren 
futbol-jokalaria], bertan ez dute esango oso ederra 
dela edo begi oso politak dituela. Berba egingo dute 
bere ibilbide profesionalaz, sartu dituen golez...

Kontu bera errepikatzen da Euskal Herriko egunka-
rietan eta kirol-prentsan?
Irakurri ditudan kasu batzuetan gehiago agertzen 
gara. Adibidez, eskubaloia asko agertzen da, Be-
ra-Beraren gaineko informazioa dela-eta, eta emaku-
mezkoen Athletic taldea ere bai. Informazio apur bat 
gehiago badago; demagun, Marcan baino. Bai, na-
baritzen da hori.

Ikerketatik kanpo, zein kasuk eman dizu arreta?
Askok! Gainera, orain dela gutxi, Olinpiar Jokoetan, 
horrelako ale dezente izan dira... momentu honetan 
badauzkat bi buruan. Lehenengo kasuan, Carolina 
Marínek [badminton-jokalari andaluziarra] urrezko 
domina irabazi zuenean, esan zuten bere entrena-
tzaileari esker, gizon bati esker, lortu zuela hori. Ja-
kina, entrenatzaileak lagunduko zion, baina jokatu 
zuena bera izan zen. Bigarren kasuan, ostera, ikusi 
nuen «albiste» bat zioena Mireia Belmontek [igerilari 

katalana, tximeleta estiloko 200 metrokoan urrezko 
domina irabazi zuen] kolore arrosa gustuko zuela, 
baita modelo izatea ere. Baina askozaz gehiago izan 
dira. Maríni, adibidez, honako titularra dedikatu zio-
ten: «Carolina Marín, Rafa Nadal miresten duen nes-
katoa». Ez dut uste Rafa Nadalek [Balear uharteeta-
ko tenislaria] urrezko dominaren bat irabaziz gero, 
ipiniko luketen Carolina Marínen jarraitzailea denik. 
Eta, esan bezala, horrelako hainbat adibide daude.

Ikerketaren emaitzak esperokoak zenituen, beraz.
Bai. Pentsatzen nuen emakumezkoen gaineko infor-
mazioa %10era sikiera helduko zela, baina banekien 
portzentaje baxua izango zela eta estereotipo han-
diak egongo zirela.

«Kirol-informazioa gizonek gizonentzat pentsatu-
takoa» dela idatzi duzu. Hor dago gakoa?
Emakumeen gaineko informazioa bilatzen baduzu, 
agian ez duzu ezta aurkituko ere. Gizonen kasuan, 
berriz, bai; ikus daiteke futbolariek partidak iraba-
zi dituztela, eta, kronikak. Ostera, emakumezkoen 
kirola bilatzekotan, bakarrik topa daitezke kirola-
rien argazkiak, posatzen edo modeloarena egiten, 
eta zaila da informazio jarraitua izatea. Egunkari 
batean bilatuz gero, demagun emakumezkoen sas-
kibaloi-talde batek noiz jokatuko duen, litekeena da 
ez agertzea. Baina gizonezko batek hartzen badu ar-
gazki bat, non Garbiñe Muguruza [euskal jatorriko 
tenislari venezuelarra eta Roland Garros-en irabaz-

lea] soineko berri bategaz agertzen den, informazio 
hori bere gustukoa izango da; beti teoriaren arabera.

Zein helburu dauka horrek?
Nire ustez, dena dago gizonezkoengana bideratuta, 
egunkarian aurki dezaten gura duten guztia: emaku-
meak eta gizonezkoen kirolak. Izan ere, emakumea 
askotan ez da agertzen kirolari gisa, emakume beza-
la baizik. Horregatik lehenesten dute esatea ederra 
dela, kirolaria dela baino.

Zure ustez, emakumea izanda, gaur egun merezi 
du kirol-prentsa irakurtzea?
Nik irakurtzea gogoko dut, baina kirola gustuko du-
dalako orokorrean. Baina oso zaila da emakumeen 
informazioa aurkitzea; adibidez, nik zer edo zer jaki-
teko Twitterrera jotzen dut, ez egunkarietara.

Irakurle potentzialen erdia horrela tratatzea logi-
koa dela uste duzu?
Ez, baina gaur egun irakurle asko dituzte, berez. Ha-
lere, informazioa apur bat orekatuko balute irakurle 
gehiago izango lituzkete, emakumezkoen portzen-
tajea igoko litzake ziurrenik. Baina oraindino siste-
ma ondo doakienez, betikoari eusten diote. Zerbait 
garrantzitsua gertatuz gero, bai, ipintzen dute ema-
kume bat; bestela, ez. Kontrako aldean, emakumez-
koen kirola bai ematen da telebistan, eta saio horiek 
ikusten dira. Ez da emakumezkoen kirolak ez diola 
inori axola, garrantzirik ez zaiola ematen baizik.

Erredakzioetatik badago dinamika hori apur bat al-
datzeko gogo edo egitasmorik?
Ikusten dudana da badaudela pertsonak emakumez-
koen kirolarengan interesa dutenak eta informazioa 
zabaltzen dutenak. Batez ere, sare sozialetan eta tele-
bistan. Baina aldaketak kazetariongandik hasi behar 
du. Emakume-kazetariek seguruenik interes handia-
goa izango dute, haiek ere emakumeak direlako.

Klubek eta erakundeek horretan lagun dezakete?
Bai, emakumezkoen kirola gizonezkoen pare susta-
tuko balute, jende gehiago joango litzake ikustera. 
Era berean, erakundeek babesgoak bultzatu behar 
dituzte. Orain nesken futbol-liga Iberdrolak babestu-

ko du, bitarteko gehiago izango dira, eta emakumez-
koen futbola jende gehiagorengana helduko da ho-
rrela. Kontu bera aplikagarria da kirol denetan.

Uribe Kostako oinarri-kirola ondo ezagutzen duzu.
Azken aldian apur bat deskonektatuta egon naiz, 
baina lagun baten bidez jarraitu izan dut. Uste dut 
hemen nesken kirola gehiago bultzatzen dela eta oso 
gertu bizi daitekeela.

Eskualdeko klubak ondo dabiltza kirola sustatzen?
Bai; orokorrean, uste dut baietz. 

 Topatu dudanagatik 
emakumezkoen kirolari buruzko 

informazioa ez da %10era iristen, 
%6,6 besterik ez da  



Arkote, KAE-1 ligan

Datorren urtean ez da nahikoa 
izango Kantauriko Arraun 
Elkartearen Ligako bigarren 
mailako emaitzak bakarrik 

behatzea eskualdeko traineru gehie-
nen berri izateko. Izan ere, KAE-1 ka-
tegorian Uribe Kostak ordezkaritza 
izango du berriro ere: Plentziako Ar-
kote klubarena. Balentria denboraldi 
osoaren ahaleginari esker lortu badu-

te ere, abuztuaren azken proba bie-
tan errematatu zuten: Colindres-en eta 
Plentzian jokatutako igoera eta jaitsie-
ra playoffetan. Aitor Gilek agindutako 
arraunlariek maila ederra eman dute 
tostaren gainean, pasa den uztailaren 
2an Altzagan uretaratu zirenetik. Or-
dutik, eta abuztuaren 21eko Camargo-
ko proba bitartean, bandera bi iraba-
zi dituzte, Sestaokoa eta Plentziakoa. 

Gainera, erregulartasun handia eraku-
tsi dute, zortzi estropadetan bigarren 
lekuan sartuz. Hortik behetik ibili di-
ren hiru saioetan ere, ez dira bosgarren 
postutik jaitsi. Hamahiru estropadetan 
metatutako 162 puntuak ez dira nahi-
koak izan Oiartzungo itsaslapurrak 
gainditzeko, baina bai KAE-2ko biga-
rren geratu eta igoera fasean sartzeko.

Santurtzi, Hibaika eta Sanpedrota-
rra traineruen aurka, hori-beltzek ez 
zuten hutsik egin eta Colindresen zein 
Plentzian bandera irabazi zuten, nahiz 
eta Kantabrian Santurtzitik azpian ge-
ratu ziren. Hala ere, playoff fasearen 

berdinketak ziurtatu die KAE-1era igo-
tzea datorren denboraldian.

Arraunlariek ez ezik, hiribilduko 
zale eta auzokideek Arkoteren lorpe-
na ospatu zuten pasa den abuztua-
ren 30ean. Egun horretan, harrera 
egin zieten Plentzitarra traineruaren 
arraunlariei Astilleron.

Gipuzkoako Ligaren irabazlea
Gizonezkoak ez dira izan garaipenak 
ospatu dituzten Arkoteko kide baka-
rrak. Jone Oliban Lizarraga arraunla-
riak Gipuzkoako Liga irabazi du Hibai-
kagaz. Kontxa ere eskura dauka. 

Plentzitarrak historia egin du, eta datorren 
denboraldian KAE Ligako lehenengo mailan jardungo 
dute Arkoteren arraunlariek, orain dela bost urte legez.

Plentzitarra, Plentziako bigarren banderan. © ARKOTE

Leioa Waterpolo, 
denboraldiaren 
aurretiko lanetan

Leioa Waterpolo taldea entrenamen-
duetan murgilduta dago, dabordu-

ko. Izan ere, datorren urriaren 22an 
hasiko du klubak bere zazpigarren 
denboraldia emakumezkoen Lehen 
Mailako Ligan, Waterpolo 98’02 nafa-
rraren aurkako derbia jokatuz. Leioaz-
tarrak ahaleginduko dira iazko marka 
gainditzen, baina ez dute erraz izan-
go pasa den denboraldiko hirugarren 
postu historikoa hobetzea. Taldeak 
hutsune garrantzitsua izango du, Aida 
Bartolome golegile nagusiak kluba 
utzi eta Bordeleko Union Saint-Bruno-
gaz Frantziako Txapeldunen Liga jo-
katuko du-eta. 

Gabon Kopa 
Leioan jokatuko 
da, aste-akabuan

Aste-akabu honetan abiatuko da 
aurtengo waterpolo-denboraldia, 

Askartzako igerilekuan. Hitzordua ez 
da ofiziala baina klubak antolatutako 
Gabon Kopak bere lekua irabazi du, 
mende laurdena beteta. Gizonezkoen 
probak 27 urte beteko ditu eta ema-
kumezkoenak, 26. Hala, zapatuan eta 
domekan, partida ikusgarriez goza-
tzeko aukera izango da. Emakumez-
ko lehian, bertoko Askartza eta Leioa 
izango dira, Zaragozako waterpolo-es-
kolagaz batera. Gizonezkoetan, lehian 
jardungo dute Bordeleko Saint-Bruno, 
Portugaleteko Nautica, Oportoko Flu-
vial eta etxeko taldeak. 

Garazi Sanchez Ortun surflari al-
gortarrak bere lehenengo ga-
raipena lortu du zirkuitu pro-

fesionalean, Portugalgo Santa Cruz 
Pro proban. 24 urteko kirolariak bere 
bigarren urte profesionalean egin du 
balentria, Afrikako Madeirako uhar-
tean, pasa den uztailaren 24an. Carol 
Henrique surflari portugesaren aurka 
jokatu behar izan zuen finala.

Santa Cruzeko garaipenaren on-
doren, Euskal Herrian ere postu onak 
egin ditu Sanchezek: hirugarrena, Za-
rautzen; eta bosgarrena, Angelun. Ho-
rri esker, hasieran Europako QS sail-
kapeneko buru kokatu zen eta gaur 

egun laugarrena da maila horretan. 
Daborduko, Azoreetan da, bertako 
proban parte hartzeko. Zuzenean, bi-
garren saioan sartuko da Atlantikoko 
uretan. Bertan, Henrique izango du 
arerio, berriro ere. 

Garazi Sanchez Ortunek 
irabazi du Santa Cruzen

© LAURENT MASUREL - WSL

Kirolak



Udako jaietan begira eta alboan 
izan gaituzu! Zure herriko jaien 
bideoa ikusi duzu?

24 orduz, hiruka.eus/bereziak/jaiak

Jaien, ekitaldi bereizgarrienen bideoak,  
herriko protagonistakaz  

elkarrizketak, jai-giroaren irudiak...

Sartu YouTube-ko  
HIRUKAren kanalean 

Pasa den zapatuan, irailak 3, 
Skate Astea abiatu zuten Ge-
txon, Basque Pool Series eki-
meneko azken probagaz; 

euskal patinatzaile onenetariko hain-
batek parte hartu zuten. Astea zapatu 
honetan, irailak 10, amaituko da, La 
Kantera Pro Pool Contest txapelketa-
gaz. Lehiaketa horrek «Getxo skatea-
ren nazioarteko erreferente bihurtuko 
du beste behin», Getxo Skate Klube-
ko antolatzaileen arabera. Zortzi egun 
horietan, Getxoko La Kantera eta Aree-
tako skate-pistetan zein Itzubaltzeta/
Romoko Santa Eugenia plazan, lehia-
ketak, tailerrak, erakusketak eta kla-
se praktikoak egon dira. Honen hel-
buruak izan dira «skatea sustatzea» 

eta «jende guztiarengana hurbiltzea», 
Irantzu Uriarte Turismo zinegotzi ge-
txoztarrak azaldu duenez.

La Kantera Pro Pool Contest
Skate Astea amaitzeko, zapatuan, 
La Kantera Pro Pool Contest lehiake-
ta handia jokatuko da Arrigunagako 
bowl-ean, 10:00etatik aurrera. Txus 
Domínguez skater getxoztarrak azpi-
marratu duenez, La Kantera Pro Pool 
Contest-ek «mundu osoan oihartzun 
handia izan dezan, munduko zirkui-
tuko skater onenak ekarriko ditugu, 
hala nola, Alessandro Sorgente bra-
sildarra, Chris Russell, Danny León, 
Iván Federico eta iazko irabazlea, Ka-
lle Berglind gazte suediarra». 

Jolasetako belar gaineko hockey-
taldeak lau fitxaketa garrantzitsu 
egin ditu denboraldi berrirako. 

Alde batetik, María López de Eguilaz 
eta Rocío Ybarra jokalari ohiak berres-
kuratu dituzte; getxoztarrak eta be-
rangoztarrak olinpiar-diploma bana 

ekarri berri dute Rio de Janeirotik. Bes-
te aldetik, Maialen García donostia-
rra eta Yurena Guillén kanariarra ipi-
ni dira Lipe Moreno tekniko berriaren 
aginduetara. Erdilari biak nazioarteko 
jokalariak dira eta tantoak egiteko gri-
na handiz datoz. 

Getxo Skate Astea, gurpil gainean

Aurreko edizio bietan legez, sarrera doakoa izango da. © GETXOKO UDALA

Rocío Ibarra, ezkerrean, eta María López de Eguilaz, eskuman, elastiko berriakaz. © JOLASETA

Errefortzu olinpikoak 
lortu ditu Jolasetak

Adrián Álvarez Bierzoko kirola-
riak irabazi zuen goitibehera-
txapelketa pasa diren Erandio-

ko jaietan, C4 kategorian. Álvarezek 45 
segundo eta 985 milako behar izan zi-
tuen Arriaga eta Altzaga bitarteko 800 
metroak jaisteko. Denbora horri esker, 
Espainiako Txapelketa eta Espainia-
ko Kopa irabazi zituen. Izan ere, Eran-
dion jokatu zen Estatuko Txapelketa 
eta Espainiako Koparen lau etapetatik 
azkena. Hala, Bierzokoak iazko garai-
pena berretsi zuen txapelketari dago-
kionez. Halere, Álvarezek gutxigatik 
errepikatu zuen garaipena, Jacobo 
Bastos galiziarra berarengandik 28 mi-

lakora sartu baitzen. Era berean, Iván 
Marcos leondarrak Álvarezek baino 
319 milako gehiago  behar izan zituen 
zirkuitua osatzeko. Laugarren postuan 
Calixto García geratu zen, 46 segundo 
eta 326 milakogaz. 

Munduko marka berria ezarri zuten Erandion, pasa den uztai-
laren 22an, zinta gaineko maratoi mistoan. 2 ordu, 38 minutu eta 16 segundo 
egin zuten Jon Salvador bertoko atletak eta Andrea Medeiro, Janire Fernán-
dez zein Ander García kirolariek, elkartasun-proban. © ERANDIOKO UDALA

Udalak antolatuta, domekan, irai-
laren 11n, Gorlizko IV. Herri Krosa 

egingo da, goizeko 11:00etatik aurrera, 
Eliz plazan hasita. Ibilbideak bost ki-
lometro izango ditu, herrian eta hon-
dartzan zehar. Aukera dago buelta 
bakarra zein buelta bi emateko. Inte-
resdunek 10 euro ordaindu beharko 
dituzte, beti ere Internetez eta iraila-
ren 8ko epemugaren barruan. Laster-
ketaren egunean ere inskripzioa egin 
ahal izango da, irteeran, 09:30etik 
10:30era, baina bost euro garestiagoa 
izango da. Diru dena Gorliz eta Plen-
tziako Jangai elkarteari emango diote.

izen-ematea: Kirolprobak.com

Gorlizko Herri 
Krosa izango da 
domeka honetan

Pasa den abuztuaren 22an, Rio 
de Janeirorantz abiatu zen 
Asier García Pereiro saskiba-
loi-jokalari getxoztarra. Bera 

izango baita bertako Joko Paralinpi-
koetan Uribe Kostaren ordezkari baka-
rra, Rubén Viso taldekidea aukera ba-
rik geratu ostean. García ezaguna da 
ere Bilboko Aste Nagusiaren pregoila-
ria izan zelako, Bidaideak Bilbao BSR 
taldearen izenean.

Abuztuaren 24tik gogor entre-
natzen dabil Rion, Espainiako gur-
pil-aulki gaineko saskibaloi-selekzio-
 agaz. Bariku honetan estreinatuko da 
Jokoetan, Kanadako selekzioaren aur-
kako parti dan, goizaldeko 02:30ean, 
Euskal Herriko ordutegiaren arabe-

ra. A taldearen barruan, hurrengo 
arerioak hauek izango ditu: Japonia 
(barikuan, 20:45ean), Turkia (zapa-
tuan, 15:00etan), Australia (domekan, 
14:30ean) eta Herbehereak (astelehe-
nean, 22:15ean). Espainiako selekzioa 
taldeko lehenengo lauen artean gera-
tuko balitz, Garcíak final laurdenak 
jokatuko lituzke. Partida horiek aldi 
berean jokatuko dira, eguaztenean, 
02:00etan. Finalerdietako demak, os-
tera, eguenean, hilak 15, izango dira, 
ordu berean. Azkenik, finala hilaren 
17an izango da, 19:30ean.

Rio de Janeiroko kirol-lehiak iraun-
go duen 11 egunetan, guztira, 176 esta-
tutako 4.350 kirolarik jardungo dute 22 
kiroletan. 

Rion, Asier García, prest

Asier García artxiboko irudian. © EKP

Espainiako Inertzia 
Txapelketa, Erandion

Hondartzako 
saskibaloia, 
Sopelan ikusgai

Zapatuan, irailak 10, egingo da hon-
dartzako saskibaloi-txapelketa, So-

pelako Arriatera-Atxabiribilen. Atlan-
tikoko kostalde honetan lehenengoz 
egiten den mota horretako saskibaloi 
lehiaketa izango da. Bizkaiko Saski Ba-
loi Federazioak antolatuko du txapel-
keta, Ugeraga Saski taldeagaz eta So-
pelako Udalagaz elkarlanean. Gainera, 
75 urte bete ditu aurten Bizkaiko Sas-
ki Baloi Federazioak, eta ekitaldi hori 
ere erabiliko du urteurrena ospatzeko. 
Txapelketa goizeko 10:00etan hasiko 
da, eta antolatzaileen arabera, 20:00ak 
arte iraun dezake, parte-hartzaileen 
kopuruaren arabera. 

© ERANDIOKO UDALA

Lau urtean behin Joko Olin-
pikoak etortzen dira ki-
rolzaleon uda aztoratzera. 
Aurten Rio de Janeirotik 

etorri zaizkigu oso gutxitan ikus-
ten ditugun kirolen irudiak. 
Ondo baino hobeto ikasi ditu-
gu tximeleta estiloaren teknika 
zehatza, mailu-jaurtiketaren aur-
tengo markak, gimnasia artis-
tikoaren mugimenduen izenak 
edo waterpoloaren golegileen ze-
rrenda, esaterako.

Egun gutxitan aditu bihurtu 
gara. Lagunartera bildu eta fut-
bola ez den kirol bat izan dugu 
gure solasaldiaren erdigunean. 
Harrotasunez hitz egiten dugu 
eskubaloiaz, boleibolaz edo gure 
piraguistaren azken urteetako 
prestaketa gogorraz. 

Kirol-kazetarien ezinbesteko 
laguntzarekin irabazleak goratu 
ditugu eta mirespen handiz kon-
tatu ditugu euren lasterketa, par-
tida edo ariketa trebeak. Galtzai-
leentzat ere izan ditugu hitzak, 
eta gai ikusi dugu gure burua 
kritika zorrotzak egiteko atzetik 
dagoen guztia jakin gabe.

Itxiera-ekitaldiarekin bate-
ra, baina, fokuak itzali egin dira. 
Joko Olinpikoen amaierarekin 
batera ahaztu egin ditugu. Ki-
rolak eta kirolariak, den-denak 
ahaztu ditugu. Ikusi arte! Lau 
urte barru berriz elkartuko gara 
telebistaren bitartez goi-mailan 
jarraitzen dutenekin, berriro ere 
hitz egingo dugu esgrimaz, hi-
pikaz edo mahai-tenisaz, ber-
din dio. Ordura arte, ondo izan. 
Agur!

Baina lau urte luze hauetan 
etorriko dira izengabeko kirola-
ri guztien entrenamendu luzeak, 
lesioak, finantziazioa lortzeko 
arrakasta gabeko saiakerak, txa-
pelketetako garaipen eta porro-
tak... Baina ez ditugu ikusiko. Ez 
omen ditugu ikusi nahi. Berriz 
ere ikusezinak bihurtuko ditugu 
gure talde eta kirolarien gora-
beherak. 

Lau urte barru elkar ikusiko 
dugu berriz. Tarte luzeegia, ezta?

Laburtu dadila 
lau urteko tarte 
luzeegia

JOn 
LOPEZ SAEZ
Entrenatzailea eta kazetaria

Talde-lanean



Denborapasa
Sudokuak
Gogoan  har egizu 1etik 9ra arteko 
zenbaki denek agertu behar dutela 
zutabe, ilara eta azpilauki bakoitzean.

Soluzioak

Ura
(Abenduak 21-Urtarrilak 19)

Jakin badakizu zezena adarretatik eta artez hel-
tzea taktikarik onena dela; beharrean ere, ez eman 
buelta lar oporrak bukatu izanari.

Hostoa 
(Apirilak 20-Maiatzak 19) 

Indarrez ahul sentitu izan zara azkenaldian. Horrek 
kalte handiak eragin dizkizu egunotan, alor dene-
tan. Baina lasai egon, behin-behineko kontua da. 

Iratzea 
(Abuztuak 18-Irailak 16)

Lurrikaren gainean ikasteari ekin zioten lehenengo 
ikerlariak duda-mudan ibili ziren fenomeno horiei 
zure izena jarri ala ez. Geldi zaitez, behingoz!

Otsoa 
(Urtarrilak 20-Otsailak 18) 

Maitasunaren bila gero eta ahalegin handiagoa 
egin, orduan eta zailago ikusiko duzu berau topa-
tzea. Halere, horrelakorik egon badago?

Eguzkia 
(Maiatzak 20-Ekainak 18)

Izarrek diote baikortasun epe berri baten aurrean 
zaudela. Dena aurka zeneukala uste zenuen arren, 
kontuak onera aldatzen doazela ikusiko duzu.

Meta 
(Irailak 17-Urriak 16)

Udatik udagoienera berehala igaroko zara. Lehe-
nengo ekimena honako hau izan daiteke: utzi ka-
limotxoa eta kafea besarkatu. 

Adarra 
(Otsailak 19-Martxoak 20) 

Udako azken partean oso ondo sentitu zara. Orain, 
ordea, errutina bueltan datorrela konturatu eta... 
Eutsi urtean zehar bizimodu udatiarrari!

Garia 
(Ekainak 19-Uztailak 18)

Gozokiak neska-mutilen kontua direlakoan zaude; 
uste sendoa daukazu horretan. Baina, azken bola-
dan, tentagarri egin zaizu azukrearen gozoa...

Hazia 
(Urriak 17-Azaroak 15)

Ez utzi biharko gaur egin dezakezuna; hori izaten 
da ohiko aholkua. Baina zure kasuan kontrakoa go-
mendatzea da onena, hankarik sar ez dezazun.

Aitzurra 
(Martxoak 21-Apirilak 19)

Proiektu berriak martxan ipintzeko aukera zabaldu-
ko zaizu. Erabakiak hartzea zail egiten bazaizu ere, 
askotan gauzak birritan pentsatzea komeni da.

Lastoa 
(Uztailak 19-Abuztuak 17) 

Kuadrillakoek ez dizute esan, baina zure bizkarrera 
«Gargantua» deitzen dizute. Agian, pintxo-potean 
txuletoia eskatzen bakarra zarelako.

Negua 
(Azaroak 16-Abenduak 20)

Buruko minak gainetik kentzeko ezinean zabiltza-
nez, botikak hartzen hasi zara. Halere, agian opor- 
egun batzuk osabide hobea lirateke.

Horoskopoa

publi@hiruka.eus
944 911 337

Urtebetetze, 
ezkontza zein 
jaiotza...
Bidali zeurea!

Zorion  
agurrak

Zorionak, lagunok! Urtebetetze 
bategaz hasi eta beste bategaz 
amaituko dugu astea. Aitzakia ederra 
zapatuan afaria egiteko, ezta?

Zorionak, bikote! Bide berri honetan 
poztasuna eta zoriontasuna opa 
dizuegu bihotz-bihotzez! Zapatuan 
ederki igaro genuen eta orain, bidaiaz 
gozatu ezazue... gora ezkonbarriak! 

Zorionak gure tikar printzesa! Hogeita 
guztietara hurbiltzen zoaz eta laster 
amama-klubean zaitugu! Gozatu 
zure egunaz eta ez ahaztu kroketak 
prestatzeaz, e?!... Gora kopak!

JULEN ETA RAUL
ITZUBALTZETA
Kuadrillaren 
partez

ALVARO ETA 
IDOIA
ALGORTA - BILBO
Lagunon partez 

JANIRE
SOPELA
Kuadri-ren partez

5€



Sakonean

Orduko Vietnameko 
guda: gaurkoa

Zenbaki hotzak baino ez dira ordukoak, baina 
gaur egungoak ez dira beroagoak. Bere agin-
taldia bertan behera utzi aurretik, Vietnamen 

izan da Obama. Helburua 40 urte igaro ondoren 
Washingtonek Hanoiri armak saltzeko debekua ber-
tan behera uztea, eta, bide batez, nola ez, boterea eta 
dirua irabaztea zen. Gogora dezagun aspaldikoa.

Orduko guda aitzakia
Amerikar gobernuak 1960ko hasieran bidali zituen 
lehenengo destakamentuak Vietnameko hegoalde-
ra. Lydon Johnsonek honako hitzak esan zituen han-
dik urte gutxira burutuko zuten triskantza zuritzeko: 
«Horrelako herrialde bat noraezean joaten baldin 
bada bere askatasunari eutsi ezin diolako, zer gerta-
tuko da ondoko herrialde txikiekin?». Orduko ame-
rikarren helburua (Irak, Afganistan eta beste leku 
askotan bezala) demokrazia zabaltzea, eta askatasu-
naren alde egitea izan zen. Baina benetako arrazoia 
komunismoari hortzak erakustea izan zen. 

1964ko abuztuan Tonkin-eko golkoaren gora-
beherak erabakigarriak izan ziren Vietnameko guda-
ri hasiera emateko. Maddox eta Turner izeneko ge-
rraontziek salatu egin zuten Vietnameko iparraldeko 

kostan nabigatzen zeudela izandako erasoa. Harrez-
keroztik, Johnson lehendakariak aginduta, ameri-
karrak etengabe aritu ziren Ipar Vietnameko popu-
lazioaren aurka. Operazio batean bi hegazkin galdu 
zituzten, eta horietako baten pilotua (Everett Alva-
rez) guda honen lehenengo atxilotua izan zen. Han-
dik egun gutxira, Amerikako kongresuak laguntza 

osoa eman zion Johnson presidenteari edozein neu-
rri hartzeko, eta 1973. urtera arte erabaki horretaz ba-
liatu ziren orduko presidenteak nahi izan zutena egi-
teko. 1966an Washingtoneko mandatarien hiztegiak 
honako hitzak baino ez zituen ezagutzen: «bake-
tzea», «arakatu eta txikitu» eta «tiro egiteko aukera».

Vietnameko gudan egindakoa legitimatzeko ame-
rikarrek Australia, Zeelanda Berria, Hego Korea, Fi-
lipinak eta Thailandiako gobernuen onespena izan 

zuten. «Mundu libreko indar militarrak» izendatu 
zituzten amerikarrek orduko aliatuak. Australiak bi-
dali zuen soldadu kopururik handiena: 46.852. Ho-
rietatik, 496 hil egin ziren.

Zirt edo zart egiteko ordua
1968ko urtarrilaren 21ean, alde desmilitarizatuan eta 
Laoseko mugatik hurbil zegoen Khe Sanh izeneko 
base-militarrari eraso egin zioten iparraldeko tropek. 
Borrokaldi hori oso garrantzitsua izan zen Vietname-
ko gudan: handik hamar egunera Tet izeneko ofen-
tsiba bultzatzeko, eta amerikarrek arreta galtzeko, 
ondo pentsaturiko trikimailua izan zen. Urtarrilaren 
31ko gauean, herria Ilargiaren Urteberria ospatzen 
zegoela, Vietcongekoek ehun hiri baino gehiagotan 
Tet ofentsiba gauzatu zuten; AEBek Saigonen zuten 
enbaxada ere euren kontrolpean gelditu zen; hori 
dena telebistako kameren aurrean.

Khe Sanhen ustekabean harrapatutako hego-
vietnamdarrek eta amerikarrek -dirudienez, zerbitzu 
sekretu amerikarrek oker handia egin zuten- eman-
dako erantzunak kalte handia eragin zien Vietcon-
gekoei eta populazio zibilari. Vietcongekoek borroka 
galdu bazuten ere, Tet izeneko ofentsiba arrakasta-
tsua izan zen eurentzat: handik aurrera gudaren kal-
tea jasanezina izan baitzen amerikarrentzat.

Ofentsiba horretan mila bat amerikar eta bi mila 
hego-vietnamdar hil ziren. Vietcongeko hildakoak, 
hamar bat aldiz gehiago izan ziren: 32.000 guztira. 
Aste bete lehenago, Khe Sanheko gatazkan, bos-
tehun amerikar eta hamar mila ipar-vietnamdar zen-
du ziren.

Washingtonekoen hiztegiak 
honako hitzak baino ez zituen: 

«baketzea», «arakatu eta txikitu» 
eta «tiro egiteko aukera» 

JUAn LUIS MUGERTZA

Orduko borroketan 58.183 amerikar soldadu hil edo desagertu ziren, 223.748 
hego vietnamdar, Vietcong eta Ipar Vietnameko hildakoak milioi bat baino gehiago. 
Eta lau bat milioi zibil (populazioaren %10) zauritu edo hilik suertatu ziren, 
gehienak iparraldekoak, amerikarrek eragindako bonbardaketak zirela-eta.

Orduko Vietnameko 
guda: gaurkoa Azkenak, amerikarrak. Lehenago,  

frantsesak, ingelesak, japoniarrak… 
Aspaldian, mongolak, jemerrak, txinatarrak… 
Guztiekin borrokatu, guztiak gailendu.

nixonen eskola
Richard Nixon hauteskundeak irabazteko Vietname-
ko gerraz baliatu zen. 1969ko uztailean, Nixonek bul-
tzatutako «ezkutuko plana» zabaldu zuten: Asiako 
nazioei «autosufizienteak» izateko eskatzen zieten 
defentsa kontuetan. Kontuak kontu, gezurrak gezur, 
praktikan guztiz kontrakoa egin zuten: 1969ko apiri-
lean, ordura arteko soldadu amerikar kopurua gain-
ditzea lortu zuten (543.4000). Urte berean, isilpean, 
Kanbodiako eskualde asko bonbardatu zituzten, eta 
hurrengo urtean infanteria unitateak sartu. Ipar Viet-
namekoek, jemer gorriek lagunduta, Kanbodiako lu-
rretan aurrera egitea lortu zuten, eta 1970ean herria-
ren erdia kontrolpean zuten. 

Bitartean, Vietnameko gudaren aurkako mu-
gimenduek indarra hartu zuten mundu osoan. 
Kent-eko (Ohio) unibertsitatean egindako manifes-
tazio baketsu batean lau manifestari hil zituzten 
poliziek. Barrakoietan, kuarteletan eta espetxee-
tan sortutako taldeak eta leloak zabaltzen joan zi-
ren: «Soldadua, nire soldadua, egia esango dizut: 
ejertzitoa kaka zaharra da!». Gudak sortutako zau-
riak sukar handia eragin zuen AEBetako gizartean. 
1972ko udaberrian, ipar-vietnamdarrek erasora jo 
zuten paralelo 17tik; horren aurrean amerikarrek 
bonbardaketak areagotu, eta minak ipini zituzten 
kaietan. Haiphong eta Hanoiko «Gabonetako bon-
bardaketak» Ipar Vietnamekoek amore emateko 
pentsatuta baldin bazeuden ere, 1973ko urtarrilaren 
27an Parisen sinatutako bake akordioan, su-etena si-
natu zuten AEBek, Ipar Vietnamekoek, Hego Vietna-
mekoek eta Vietcongekoek. Horrek amerikar tropen 

aldentzea eta 590 amerikar presoen askatzea ekarri 
zituen.

Gudaren azken astinduak
CIAren agente eta teknikari batzuk kenduta, ameri-
kar arrastorik ez zegoen Vietnamen. Hala ere, gudak  
bere garroak zabalik zituen, bertakoen arteko odo-
la zurrupatzeko. 1975eko urtarrilean, Ipar Vietname-
koak gogor saiatu ziren: artilleria astuna eta tankeak 
erabili zituzten ordura arte amerikarrekin bat egin-
dako hego-vietnamdarren aurka. Hegoaldeko des-
takamentu askok hanka egin zuten hegoalderantz, 
milaka eta milaka zibilek lagunduta. Hué, Danang, 
Quy Nhnom, Nha Trang tirorik egin gabe izan ziren 
menperatuak.

1967az geroztik boterean egondako Nguyen Van 
Thieu-k 1975eko apirilaren 21ean bertan behera utzi 
zuen bere kargua, eta alde egin zuen milioika dolar 
patrikan zituela. Vietnam iparraldeko tropek aurrera 
egin zuten Saigonera heltzeraino, eta 1975eko apiri-
laren 30ean tankeek Saigoneko Independentzia jau-
regiaren ateak (gaur egun, Batasunaren jauregia) 
bota zituzten. Duong Yan Minh jenerala, berrogeita 
bi orduz lehendakaria, errenditu egin zen eta guda 

bukatutzat eman zuten. Amore eman baino lehena-
goko orduetan, AEBetako enbaxadako teilatutik az-
ken amerikarrek ospa egin zuten, helikopteroz, itsas 
kostatik hurbil itxaroten zeuden itsasontzietara. Ho-
rrelaxe bukatu zen militar amerikarren esku hartzea 
hamarkada bat igaro ostean. Garaipen egunean ko-
munistek Saigon izena baztertu, eta Ho Chi Minh ba-
taiatu zuten orduko hiriburua.

Agente laranja
Vietnameko gudan amerikarrek munduko substan-
tziarik hilgarriena (dioxina) erabili zuten. Hogeita 
hamahiru urte igaro ostean, egindako kaltea jaio-
berri askoren deformazioetan eta naturan naba-
ria bada ere, AEBetako gobernuak, oraindik, ez du 
aintzakotzat hartu egindakoa; ez dira jabetu, antza, 
66.000.000 litro produktu-kimikoa zabaldu zutenik.

Hauexek dira bertako batzuen testigantzak: «Ko-
lore asko izan genituen aukeran: laranja zabalduena 
izan zen, baina urdina eta zuria ere izan genituen»; 
«Hasiera batean laino edo lanbroa zelako ustea 
nuen, baina ikusi nituenean eguzkiaren printzak, 
momentuan jabetu nintzen ezin zitekeela lainorik 
izan; gerotxoago esan zidaten toxikoa zela»; «Euren 
taktika begi-bistakoa zen: toxikoak erabiltzen zituz-
ten zuhaitzak botatzeko, gero eremu zabalak erretze-
ko napalma edo «alfonbra» izeneko bonbak erabili 
zituzten»; «Zabaldutako pozoiari aurre egiteko es-
ku-oihalak erabiltzen genituen uretan bustita; urik 
ez genuenean txiza erabiltzen genuen».

1000.000 bat pertsona inguru hil zituen agente 
laranjak. Horietako 15.000, umeak ziren. 

«Soldadua, nire  
soldadua, egia  

esango dizut: ejertzitoa  
kaka zaharra da»

Flashback

Uribitakora

Ofizioz irakasle izan zen Teresa Olabarrieta, eta Domingorrene 
bere baserrian ere eskolak edo tailerrak ematen zituen. 

Orduko andreentzako irakaskuntza-eskaintza ez zen lar zabala, eta 
Domingorreneko tailerretan ikasten zituzten, batez ere: etxeko lanen 
gaineko kontuak, josten, idazten zein irakurtzen, eta zenbatzen (batzen 
zein kentzen). Udondon ere bazegoen halako beste tailer bat.

© LEIOAKO UDAL IRUDI-ARTXIBOARI MILAGROS GONZáLEZ BASANEZEK UTZITAKO ARGAZKIA

Zutunik, ezkerretik eskumara:  Maritxu Lapatz-Gortazar, Francisca Basañez Aresti 
(Larrakoetxe baserrikoa), Andresa Olabarrieta (Elexalde errotakoa), Maritxu Gana 
(Bustamantene baserrikoa), Maria Olabarrieta.
Jesarrita, ezkerretik eskumara:  Teresa Olabarrieta (Domingorrene baserrikoa eta 
irakaslea), Fermina Mezo Jauregizuria (Atxabaltas baserrikoa).

Mundutik ihes
Bogalari bakarra,
itsaso gardena.
Guztiak gordetzen du
behar den ordena;
baina bestelakoa
omen da problema:
haratago begira,
bertan dago dena,
honako argazkian
ikusten ez dena.

Planotik kanpo dago
hondartza betea,
hamakarekin bata,
toallaz bestea,
Niveako baloia,
Euskadi Gaztea,
sintonia zoroa,
bolumen askea.
Irudi honekiko
bada kontrastea.

Piraguan igota
Neptuno dirudi
gure protagonistak,
adarra joz guri.
Aukeran dagoenez
denontzat mundu bi,
Crusoerenak begia
bete dizu zuri,
abentura horretan
bidaia on «Txuri»!

TESTUA

DOInUA

ARGAZKIA

Daniel de Miguel Avecilla

Espainian behera

Hodei Torres

Uribitakoran parte hartu gura duzu?  
Bidal egiguzu atal honetan agertzea gura 
zenukeen argazkia eta bertan ikusiko duzu, 
ALBEko kideek jarritako bertso eta guzti: 
hiruka@hiruka.eus

Erakunde laguntzaileak: 

Berangoko 
Udala

Erandioko
Udala

Plentziako 
Udala

Lemoizko 
Udala

Gorlizko 
Udala

Urdulizko 
Udala

Barrikako 
Udala

Sopelako 
Udala

Hezkuntza, Hizkuntza Politika eta Kultura Sailak
(Hizkuntza Politikarako Sailburuordetzak) diruz lagunduaBizkaiko Foru Aldundiak  

diruz lagundua

Domingorreneko joskintza- 
ikastaroan, 20. hamarkada


